
ገፅ 5ገፅ 4

ኣስተዋፀኦ ሕርሻ ... ገፅ 2
ገፅ 6

ጉድለት ... ገፅ 6

“ኣብ ኣጣቓቕማ መዓድን ዝነበሩ ክፍተታት ንምስትኽኻል ሕግን 
ደንብን ብምውፃእ እናተሰርሐ ይርከብ”

 - ኣይተ ፍስሃ ግርማይ

እሴታት በዓል 
ኢሬቻ! 

ኣስተዋፀኦ ሕርሻ 
ከተማ ኣብ ክፍለ 

ኢኮኖሚ

ገፅ 6

መኣርግ ገ/ሄር

ትንታነ-ዜና 
ኢትዮጵያ ብርክት ዝበሉ ዝተፈላላዩ መኣድናት 

ኣለዋ፡፡  መጠኖም ክፋላለዩ ይኽእሉ እምበር ኣብ ኩሎም 
ከባቢታት ሃገርና ዝተፈላለዩ መኣድናት ኣለዉ፡፡ ሃፍቲ 
መኣድን ካብዘለዎን ክልልላት እታ ሓንቲ ክልል ትግራይ 
‘ያ፡፡ ኮይኑ ግና ብዕሊ ፅንዓት ተገይርዎ ብኣግባቡ ኣብ 
ጥቕሚ ኣብ ምውዓል ዓብዪ ክፍተት ኣሎ፡፡ እቲ ናይ 
ኣጣቓቕማ ፀገም ኣብ መላእ እታ ሃገር ዳርጋ ተማሳሳሊ 
‘ዩ፡፡  ሃፍቲ መኣድን ሃገርና ይኹን ክልል ትግራይ ብዝድለ 
መጠን ኣልምዒኻ ኣብ ምጥቓም ዓብዪ ክፍተት ኣሎ፡፡ 

ኣብ ክልል ትግራይን ከምኡ ውን ኣብ መላእ ሃገርና 
ዘሎ ኣጣቓቕማ መኣድን እንታይ ከምዝመስልን ካልኦት 
ተተሓሓዝቲ ጉዳያት ብዝምለከት ናይቲ ዘፈር ሙሁራን 
ከምዝስዕብ ይገልፁ፡፡ ዳይሬክተር ዳይሬክቶሬት ጉዳያት 
ኮምኒኬሽን ቢሮ መሬትን መዓድንን ክልል ትግራይ ኣይተ 
ፍስሃ ግርማይ ንወጋሕታ ጋዜጣ እንትገልፁ፤ ኣብቲ ክልል 
ከም ወርቒ፣ ንእታዎታት ኢንዱስትሪን ኮንስትራክሽንን 
ዝውዕሉ ብበዝሒ ይርከቡ፡፡ 

ካብቶም ክባራት ዝኾኑ መዓድናት ብቐንዱ 
ዝጥቐስ ወርቒ ኮይኑ ከምኡ ‘ውን ሳፋየር ብስፍሓት  
ይርከብ፡፡ ብኻሊእ ወገን እቶም ብስፍሓት ንእታዎታት 
ኮንስትራክሽን ዝውዕሉ መዓድናት ከም ፀፀር፣ ሓሸዋን 

ጉድለት ኣጠቓቕማ ሃፍቲ መኣድን 

ኣእማንን ዝመሳሰሉ ኮይኖም እዚኦም ኣብ መብዛሕትኡ 
ከባቢታት ትግራይ ብስፍሓት ከምዝርከቡ ይገልፁ፡፡ 

ብምዃኑ እዞም መዓድናት እዚኦም ስራሕ ዕድል 
ንምፍጣር ዘለዎም ዓቕሚ ይኹን ብሓፈሻ ነታ ሃገር 

ዘለዎም ኢኮኖሚያዊ ረብሓ ልዑል ዋላ እኳ እንተኾነ 
ኮይኑ ግና ናይ ኣጣቓቕማ ክፍተት ብምህላዉ ብዝግባእ 
ናብ ጥቕሚ ከምዘይውዓለ ‘ዮም ዝገልፁ፡፡ 

ኣብርሃ ሓጎስ

ሓተታ-ዜና
ኣብዝሓ ህዝብና ዝመሓደር ብስራሕቲ ሕርሻን 

ውፅኢት ሕርሻን ከምዝኾነ ዝፍለጥ ‘ዩ፡፡ ከምኡ ‘ውን 
ኣብ ኢኮኖሚ ሃገርና ልዑል ግደ ካብ ዘለዎም ዓውድታት 
ዓውዲ ሕርሻ ሓደን ቐንድን ‘ዩ፡፡ ይኹን እምበር እዚ 
ዓውዲ ምስ ዝሳተፎ በዝሒ ህዝቢ እነትርአ ግና እቲ 
ዘለዎ ግደ እኹል ‘ዩ ምባል ኣይከኣልን፡፡ ወይ ካብዚ 
ሐዚ ዘለዎ ግደ ብዝዛየደ ትፅቢት ዝግበሮ ዘፈር ‘ዩ ምባል 
ይክኣል፡፡ ስለዚ ካብዚ ብተወሰኺ ኣብቲ ኢኮኖሚ ዘለዎ 
ግደ ብዝበለፀ ንምጥንኻር፣ ከም ሃገር ውሕስና ምግቢ 
ንምርግጋፅን  ዕድል ስራሕ ንምፍጣርን ናይ ገጠር ሕርሻ 
ጥራሕ እኹል ስለዘይኮነ ነዚ ንምድጋፍ ሕርሻ ከተማ 
ወሳናይ ብምዃኑ መንግስቲ ካብ ዝኾነ እዋን ንላዕሊ ኣብዚ 
ቱኹረት ገይሩ እናሰርሐ ይርከብ፡፡ 

ምስ እዚ ተተሓሒዙ ዘላቂነት ከተማታት ፅባሕ 
ብዘረጋግፅ ተግባር ኩሉ ንክሳተፍን ቅድም ኢሎም ኣብዚ 
ዝተሳተፉ ኣካላት ድማ ንከበረታትዑ  ቀዳማይ ሚኒስትር 
ኣብይ ኣሕመድ ኣብዝሓለፈ ሰሙን ኣብ መራኸቢ 
ማሕበራዊ ገፆም ገሊፆም ‘ዮም፡፡

ሕራሕ ከተማ ሕርሻ ናይ ከተማ ኣነባብራ ኣካል 
ስትራቴጂ ገይርና እንትነስፋሕፍሕ ኣብ ናይ ምስጋር 

ኢሬቻ ርክብ ህዝቢታት ንምጥንኻርን ቱሪዝም 
ንምዕባይን ምችዉ ኩነታት ዝፈጥር ‘ዩ 

እቲ ኮሚሽን ኣብ 
ኢትዮጵያ ካብ ዝነብሩ 
ማሕበራት ዲያስፖራ 
ዝተኣከበ ኣጀንዳ 

ተረኪቡ

ፕሮፌሰር መስፍን ኣርኣያ

ዜና  ወጋሕታ

“ፋብሪካ ስሚንቶ ለሚ ኣድለይቲ መሰረተ ልምዓት ብፍጥነትን 
ብብቅዓትን ብምዝዛም ድልው ናይ ምግባር ኣብነት ‘ዩ”

መሰረት ገብረዮሃንስ

ኣዲስ ኣበባ፡- ብሄራዊ ለሚ ፋብሪካ ስሚንቶ ብጣዕሚ 
ኣድላይቲ ዝኾኑ መሰረተ ልምዓት ብፍጥነትን ብብቅዓትን 
ብምዝዛም ድልው ናይ ምግባር ኣብነት ‘ዩ ክብሉ ቀዳማይ 
ሚኒስትር ኣብይ ኣሕመድ(ዶ/ር) ገሊፆም። 

እቶም ቀዳማይ ሚኒስትር ኣብ ማሕበራዊ ገፆም ኣብ 
ዘሕለፍዎ መልእኽቲ ከምዝበልዎ፤ ኣብ ማዓልቲ 150ሽሕ 
ኩንታል ናይ ምምራት ዓቕሚ ዘለዎ ናይ ለሚ ብሄራዊ 
ስሚንቶ ፋብሪካ መሪቕና ስራሕ ኣጀሚርና ኢና። እዚ ሜጋ 
ፕሮጀክት ናይ መንግስትና ብፍጥነት፣ብዕብየትን ንፅህናን 
ናይ ምህናፅ ፅኑዕ ቅዋምና መርኣያ ‘ዩ። ኣድለይቲ መሰረተ 
ልምዓት ብፍጥነትን ብብቅዓትን ብምዝዛም ድልው ናይ 
ምግባር ኣብነት ‘ዩ፡፡

ኣብዚ ሰዓት ኣብ መላእ ሃገርና ተመሳሰልቲ 
ፋብሪካታት ተደሚሮም ዘፍርይዎ ሓምሳ ሚኢታዊ ዘፍሪ 
ፋብሪካ ስሚንቶ ተግባራዊ ንክኸውን ዝተሳተፍኹም 
ኩሉኹም እንኳዕ ደስ በለኩም ዝበሉ እቶም ቀዳማይ 
ሚኒስትር ከም ለሚ ዝበሉ ፕሮጀክትታት ኢንዱስትሪ 
ኣብ ሃገርና ኣብ ስራሕ ፈጠራ ዝህልዎም ናይ ምብዛሕ ፍረ 
ተወዳዳሪ ዘይርከቦ ‘ዩ ኢሎም። 

- ቀዳማይ ሚኒስትር ኣብይ ኣሕመድ(ዶ/ር)                                                    

ድሕሪ ኽልተ ዓመታት ናብዚ ቦታ እንትምለስ ናይ 
ኣመራርሓ መርህታት ኣርኣያ ብዝኾነ በዚ ስራሕ ፍጥነት 
ተደኒቐ ‘የ። እቲ ፕሮጀክት ብጠንካራ ስራሕ መፃኢ 
ወለዶ ድኽነት ከምዘይወርስ ንዕብየትን ብልፅግናን ፅቡቕ 
ምድልዳል ከምዝፅበዮ ዘርእይ ከምዝኾነ ‘ውን ገሊፆም። 

ከም ለሚ ዝበሉ ፕሮጀክትታት ኢንዱስትሪ  ኣብ 
መላእ ሃገርና እንድሕር ኣባዚሕና ብስራሕ ፈጠራን ብሄራዊ 
ዕብየትን ዝህልዎ ናይ ምብዛሕ ፍረ ተወዳዳሪ ዘይርከበሉ 
ከምዝኾን ድሕሪ ምግላፅ፤ ብፍላይ ብፍርያት ሓፂን፣ 
ማዳበርያ ኢሉ ‘ውን ብሰፊሑ ናይ ኢንዱስትሪን ግብርናን 
ልምዓት ዘለዎ ፅዕንቶ ሰፊሕ ከምዝኾነ ተዛሪቦም። 

ከም ኢትዮጵያ ዝበሉ ዓበይቲ ሃገራት ዝፈታተኑ 
ፈተናታት ልዕል ዝበለ ብርኪ ዘለዎ ፍታሕ ከምዝደልዩ 
ዝገለፁ ቀዳማይ ሚኒስትር ኣብይ (ዶ/ር)፤ ብመንግስትን 
ብውልቀ ዘፈር   ዝህሉ ሓበራዊ ምትሕብባር ዓሚቕ 
ሃፍትን ዕድላትን ንምጥቃም ኢሉ ‘ውን ዕንቅፋት ዝኾኑ 
ፀገማት ቁልፊ ‘ዩ። ኣብዚ ስራሕ ኢንቨስት ብምግባር ናይ 
ብዙሕ ዜጋታት ህይወት ምምሕያሽ ከምኡ ‘ውን ኽብሪ 
ዘለዎ ናብራ ንክህሉ ምግባር ከምዝካኣል መልእኽቶም 
ብምሕላፍ፤ ብሄራዊ ለሚ ፋብሪካ ስሚንቶ ብ2ነጥቢ 
2ቢልየን ዶላር ዝተሃነፀ ከምዝኸነ ይፍለጥ። 

መአርግ ገ/ሄር

ኣዲስ ኣበባ፡- ብተፈላለዩ ፀገማትን ኣብ ከቢድ 
ኩነታት ወዲቖም  ዝርከቡ ኣረጋውያን ምሕብሓብን 
ምሕጋዝን ናይ ኩሉ  ግደ ክኸውን ከምዝግባእ ቢሮ ጉዳይ 
ማሕበራውን እግሪ ምትካልን ትግራይ ሓቢሩ።

በቢ ዓመቱ 21 መስከረም  ዝኽበር መዓልቲ ኣረጋውያን 
ሎሚ ዘበን ብዝተፈላለዩ ምድላዋት ከምዝኽበር እቲ  ቢሮ 
ሓቢሩ።

ሓላፊት ቢሮ ጉዳይ ማሕበራውን እግሪ ምትካልን  
ጀነራል ዘውዱ ኪሮስ ከምዝበልኦ፣ ኣረጋውያን ሓንቲ  
ዓዲ ከም ዓዲ  ንክትፀንዕ ኣብ ግዘ ንእስነቶም ዝሰርሕዎ 
ስራሕቲ ክርሳዕ ስለዘይግባእ ብዕድመ ምድፋእ ኮነ 
ብካልኦት ፀገማት ኣብ ከቢድ ኩነታት ዝርከቡ ኣረጋውያን 
ኩሉ ክሕብሕቦም ይግባእ ኢለን።

መዓልቲ ኣረጋውያን እንትነኽብር ንኣረጋውያን 
ብምሕብሓብን ብምሕጋዝን ክኸውን ከም ዝግባእ ‘ውን 
መልእኽተን ኣሕልፈን።

 መዓልቲ ኣረጋውያን ኣብ ትግራይ ብዝተፈላለዩ 
ምኽንያታት  ከይተኸበረ ምፅንሑ ብምግላፅ፣ ሎሚ ዘበን 
ግናብደረጃ ዓለም ንመበል 34 ግዘ ብደረጃ ሃገርና ድማ 

ምሕብሓብን ምሕጋዝን ኣረጋውያን 
ናይ ኩላትና ግደ ክኸውን ይግባእ 

ንመበል 33 ግዘ 21 መስከረም 2017 ምይይጥ ብምክያድ 
ከምዝተኸበረ ቢሮ ኮሙኒኬሽን ትግራይ ንድወት 
ብምጥቃስ ገሊፁ።  

ሄርሞን ፍቃዱ 

ኣዲስ ኣበባ፡- ሰላምና ኣፅንዒና ብምሓዝ ዝተወደበ ዓቅሚ 
ህዝብና ብምጥቃም ሕትታቱ ኣብ ሐፂር እዋን ንምምላስ 
በርትዒና ከንሰርሕ ኢና ክብሉ ፕሬዚደንት ክልል ትግራይ  
ኣይተ ጌታቸው ረዳ ተዛሪቦም። 

እቶም ፕሬዚደንት ኣብ ህዝባዊ ዋዕላ ዞባ ደቡብ ምብራቕ 
ትግራይ ከምዝገለፅዎ፤ዝተወደበ ዓቕሚ ህዝብና ተጠቒምና ኣብ 
ውሽጢ ሓፂር እዋን ለውጢ ከም እነምፅእ ጥርጥር የብለይን 
ክብሉ ተዛሪቦም፡፡

በቲ ኣጋጢሙ ዝነበረ ኲናት ዝተጎድአ ማሕበራውን 
ኢኮኖሚያውን ዘፈር ናብ ዝሓሸ ኹነታት  ክምለስ ኣለዎ ምስ 
በሉ፤ብፍላይ ብዘፈር ሕርሻ ብዙሓት ክፍተታት ክምልኡ ከም 
ዘለዎም ብምሕባር፤ጉዳይ  ጥዕናን ትምህርትን ‘ውን  ብትኹረት 
ክስርሐሉ ኣለዎ ኢሎም፡፡

ኣብ መዓድንን መሬትን ዝተሰርሑ ገበናት ናብ ሕጊ 
ብኣግባቡ ዝቐርቡሉ ኣካይዳ ክህልው ‘ዩ ዝበሉ እንትኾኑ፤ነዚ 
ንምስኻዕ ድማ እቲ ምምሕዳር ብምዕሩይ መገዲ ክፈትሖ ‘ዩ 
ኢሎም፡፡

ኣብ ዙሪያ ኢንቨስትመንት ምቹው ምህዳር ምፍጣርን 
ብዝተፈላለየ ብርኪ ዝርከቡ መሓቡራት ነቲ ኢንቨስትመንት 
ብዝጥዕም ኣካይዳ ክኸውን ኣለዎ ምስ በሉ፤ኣብ ትሕቲ መሬት 
ዘሎ ሃፍቲ ኣብ ልዕሊ መሬት ንዝነብር ህዝቢ ክጠቅም ክስራሕ 

ሰላምና ኣፅንዒና ብምሓዝ ሕቶታት ህዝብና 
ንምምላስ በርቲዕና ከንሰርሕ  ኢና

ኣለዎ ክብሉ ተዛሪቦም፡፡
ዛጊድ ብመዳይ ኢንቨስትመንት እቲ መንእሰይ ተጠቃሚ 

ንከይኸውን ብተፃራሪ  መገዲ ክስራሕ  ምፅንሑ ብምጥቃስ፤እዚ 
ፀገም ብኣግባቡ ስርዓት ንክሕዝ መንእሰይ ተጠቃሚ ዝገብር 
ፍትሓዊ ኣሰራርሓ እቲ ምሕደራ እናተናበበ ንምስራሕ ክፅዕር 
ይግባእ ኢሎም፡፡

ኣፍቲ መድረኽ ብተሳተፍቲ ካብ መንጎ ዝቐረቡ 
ሕቶታት፤ጉዳይ ሰላም ቐዳምነት ክወሃቦ ከም ዝግባእን ምስ 
መሬት ተተሓሒዙ ዝግበር ዘይሕጋዊ ወራር ብሕጊ ክርኣይን 
ብመዳይ ግልጋሎት ኤሌክትረክን ፅሩይ ዝስተ ማይን ጠመተ 
ክግበሩ ዝብሉን ካልኦትን  ሕቶታት ተላዒሎም ብፕሬዚደንት 
ጌታቸው ረዳ ምላሽ ተዋሂብዎም ‘ዩ። 

ኣብርሃ ሓጎስ

ኣዲስ ኣበባ፡-  ብርእሰ ምምሕዳር ግዝያዊ  ክልል ትግራይ ኣይተ 
ጌታቸው ረዳ ዝተመረሐ ጉጀለ ልኡኽ ኣብ ክልል ዓፋር ከተማ ሰመራ 
ምስ ርእሰ ምምሕዳር ክልል ዓፋር ኣወል ኣርባን ካብኔኦምን ትማሊ 
ተዛቲዩ። 

ኣባል ጉጀለ ልኡኽን ኣመሓዳሪ ዞባ ደቡብ ምብራቕን ኣይተ 
ፀጋይ ገብረተኽለ ከምዝሓበርዎ፤ ክልቲኦም ወገናት ንኽልቲኡ ህዝቢ 
ንቕድሚት ዘሰጉም ሃናፂን ዕውትን ዘተ ከምዝተኻየደ ኣብሪሆም።

ኣብ መንጎ ክልላት ትግራይን ዓፋርን ክልቲኣዊ ርክብ ህዝቢ 
ምስ ህዝቢ ንምጅማር፣ ዝተዓፀወ መገዲታት ክኽፈቱን ናፃ ርክብ 
ንኽህሉ፣ ተመዛበልቲ ናብ መረበቶም ክምለሱ፣ ክልቲአን ክልላት 
ኣብ ሰላምን ልምዓትን ምትእስሳር ንኽጅመር ኣብ ስምምዕ ከም 
ዝተበፅሐ ‘ውን ገሊፆም።

ካብዚ ብተወሳኺ ኣብ ክልቲኡ ክልል ገበን ንዝፈፀሙ 
ኣሕሊፎም ክወሃሃቡ መሐብኢ ገበነኛታት ክኾኑ ከም ዘይብሎም፣ 
ናይ ሓባር ትልሚ ሰላምን ፀጥታን ክህሉን በቢወርሑ እናተገምገመ 
ክምራሕን ኣብ ዝብሉ ጉዳያት ስምምዕ ከምዝተገበረ ተዛሪቦም።

ኣብ መንጎ ክልላት ትግራይን ዓፋርን ክልቲኣዊ ርክብ 
ዘጠናኽር ስምምዕነት ከምዝተገብረ ተገሊፁ   ዓቅሙ ንፅር ዝበለ ግንዛበ ሒዞም ከምዝነበሩ ብምሕባር፤  እቲ 

ከተማ ሕርሻ ክፍለ ኢኮኖሚ ሕርሻ ካብ ምጉለባት ሓሊፉ ምጣነ 
ሃፍቲን ፈጠራ ስራሕን ከተማ የዕቢ፣ ሃገር ለኸ ውሕስና ምግቢ 
የጠናኽር፣ ስራሕ ልምዓት ከተማ ይድግፍ ከምኡ ‘ውን ተጠቀምቲ 
ብቀጥታ ምስ ናይቲ ከባቢ ኣፍረይቲ ሓረስቶት የራኽብ ክብሉ 
ይገልፁ። 

ዘለና ውሱን ቦታ ከም ግድግዳን ግብርና ደረጃን ከምኡ ‘ውን 
ካብ ጥቅሚ ወፃኢ ዝኾኑ ኣቁሑት ደጊምና ብምጥቃም ኣፍራይነት 
ብምዕባይ ተፅዕኖ ከባቢ ምቅናስ ክኢለና ኢና ክብሉ ብምግላፅ፤ 
ኣብ መላእ ሃገርና እዚ ሰራሕ ከተማ ሕርሻ ኩነታት ከተማታትና 
ብምትላም  ኢኮኖሚያና ኣብ ምጥንኻር ዘለዎ ዓቅሚ ብምርኣይ ካብ 
ብሐዚኡ ዘበረታትዕ ውፅኢታት ኣብ ምርካብ ንርከብ ይብሉ። 

ኣብዚ ተግባር ዝተሳተፉ ኩሎም ፃዕርታቶም ዝበለፀ ከጠናኽሩን 
ንኻልኦት ‘ውን  በዚ ኣብ ምዕባይ  ዘሎን ዘላቂነት ከተማታት ፅባሕ 
ብዘረጋግፅ ተግባር ክኸውን ይሓቱ። 

እዚ ከምዘሎ ኮይኑ ኣብ ክልል ትግራይ ናይ ከተማ ሕርሻ 
ምግቢ ውሕስናን ስርዓት ኣመጋግባን ንምርግጋፅ፣ ዕድል ስራሕ 
ንምፍጣር በዚ ኣቢልካ ድማ መጠን ድኽዳኸን (stanting) 
ድኽነትን ንምጥፋእ ዓሊሙ ቅድሚ ትማሊ ቢሮ  ሕርሻን ሃፍቲ 
ተፈጥሮን ትግራይ ብዘዳለዎ መድረኽ ካብ ኩለን ከተማታት ትግራይ 
ምስ ዝተውፃእፅኡ ዞባ ኣማኸርቲ ሕርሻ፣ ከንቲባታት፣ ዘፈር ቁጠባ 

ሓለፍትን ከተማ ሕርሻ መተሓባበርትን ኣብ ዝተረኸብሉ ዋዕላ ሕርሻ 
ከተማ ተሳሊጡ ‘ዩ። ኣብ ቢሮ ሕርሻን ሃፍቲ ተፈጥሮን ትግራይ 
ኮሙኒኬሽን ዳይሬክተር ዝኾኑ ኣይተ ሚኪኤል ሙሩፅ ምስ እዚ 
ተተሓሒዙ ኣብዝለኣኹልና ሓበሬታ እንትገልፁ፤ ከተማ ሕርሻ ካብ 
ዝኾነ ግዘ ብዝዛየደ ብዝተተለመን ብዝተዋደደን ኣገባብ ብምልማዕ 
ምንሃር ዋጋ ኣሕምልቲ፣ ፍረምረ፣ ደርሁን ጤለበጊዕን  ንምርግጋዕ፣ 
ብምግቢ ዓርስኻ ኪኢልካ ካብ ተፀባይነትን ተመፅዋትነትን ሓራ 
ንምውፃእ ብምትሕብባር ብዑቱብ ምስራሕ ንፅባሕ ዘይበሃል ውራይ  
ከምዝኾነ ይዛረቡ፡፡

ብዛዕባ ሕርሻ ከተማ ኣብ ክፍለ ኢኮኖሚ ዘለዎ ኣስተዋፅኦ  
ብቕድሚ ትማሊ መድረኽ ተገይሩ መዛተዪ ክልተ ፅሑፋት ዝቐረቡ 
እንትኾኑ እቲ ፈላማይ ዝቐረበ ፅሑፍ ብኣይተ ሃይሉ በርሀ ኣማኻሪ 
ሓላፊ ቢሮ ሕርሻ ዝቐረበ ስትራቴጂ ከተማ ሕርሻ ዝምልከት ኮይኑ 
ቀንዲ ኣንፈታት ከተማ ሕርሻ፣ ተሞኩሮታት ውሽጢ ዓድን ወፃእን፣ 
ከይዲ ምውዳድ ሴክተራትን ኣብ ምስላጥ ከተማ ሕርሻን ብዑምቀት 
ቀሪቡ ተዘትይሉ ከምዝኾነ ይገልፁ።

እቲ ካልኣይ ፅሑፍ ኣድሆክ ኮሚቴ ኮይኑ ነዚ ዕማም 
እንዳመርሐ ብዝርከብ ብኣይተ ኣታኽልቲ ገብረልኡል ዝቐረበ 
እንትኸውን ኣብ ፅሑፉ ዛጊድ ኣብ ከተማ ሕርሻ ዝተሳለጡ ስራሕቲ፣ 
ዝነበረ ርክብን ኣብ ምስልሳል ከተማ ሕርሻ ብኣወንታን ብኣሉታን 
ዝጥቀሱ ተግባራት ከምዝፀርሐ የብርሁ። 

ኣስተዋፀኦ ሕርሻ ከተማ. . .

ኣይተ ጌታቸው ረዳ

ዘውዱ ኪሮስ

ወጋሕታ

ርእሰ ኣንቀፅ  ናፃ ሓሳብ
እዚ ዓምዲ ኣብ ዝተፈላለዩ ፖለቲካዊ፣ 

ኢኮኖሚያዊን ማሕበራዊን ጉዳያት ዜጋታት ናፃ 
ሓሳቦም ዝህብሉ እዩ። ኣብዚ ዓምዲ ዝወፅኡ 

ፅሑፋት ናይ ክፍሊ ምስንዳእ ቅዋም አይኮኑን። 

ትኹረት ንዓንዲ ሑቀ 
ኢኮኖሚና!

በዓል ኢሬቻ ንምጥንኻር ሓድነት 
ህዝቢታትን ፍልፍል ቱሪዝምን
ህዝቢ ኦሮሞ በዓል ኢሬቻ ማሕበራዊ ደረጃን ዕድመን ፍልልይ ብዘይ ምፍጣር ንዘመናት 

ብሕብረት እናኽበረ መፂኡ ‘ዩ፡፡  ህዝቢ ኦሮሞ ክረምቲ ሓሊፉ ፀሓይ ብምውፃኣ ኣብ መዓልቲ 
ኢሬቻ ንፈጣሪ ምስግና ዘቕርበሉ ‘ዩ፡፡ ኣብ ወርሒ ክረምቲ ተረሓሒቑ ዝፀንሐ ዘመድ ይኹን 
ናይ ቐረባ ቤተሰብ ኣብ መስከረም በዓል ኢሬቻ ይራኸብ፡፡ 

ናይ ሎሚ ዘበን 2017 ዓ.ም ኢሬቻ 25መስከረም ኢሬቻ ሆረ ፊንፊኔ፤ 26መስከረም ድማ 
ኢሬቻ ሆረ ኣርሰዴ ዝኽበር ኮይኑ ናይ ዕርቕን ሰላምን በዓል ብምዃኑ ሓድነትን ሕብረትን 
ህዝቢታት ብዘጣናኽር መልክዑ ክኽበር ‘ዩ፡፡ 

ህዝቢ ኦሮሞ ንሓድነትን ሕውነትን ዓብዪ ቦታ ኣለዎ፤ ሃፍቱን ንብረቱን ብምክፋል ሓቢሩ 
ዝነብር ህዝቢ ‘ዩ፡፡ ዝምድና ‘ውን ዘጣናኽር ኮይኑ ንእሽተይ ንዓብዪ የኽብር፣ ብሕውነት 
ሓቢሩ ክነብር ይገብር፡፡ በዓል ኢሬቻ ነዚ ባህልን ልማድን ብምጥንኻር ንሓደ ዕላማ ዝወፁ 
ሰባት ብንፁህ ልቢን ኣእምሮን ፈጣሪኦም ብምምስጋን ሓድነቶምን ሕውነቶምን ከጠናኽሩ 
ዘባራታትዕ ‘ዩ፡፡ 

ከም ኢሬቻ ልማድን ስርዓትን ካብ ተፈላላየ ቦታ ዝመፁ ተሳተፍቲ ብዘይምንም ፍልልይ፣ 
ብፍቕርን ሓድነትን ንፈጣሪ የመስግኑ፡፡ ሓቢርካ ምምስጋን ብሓባር ምስታፍ ምዝንናይን ግዜ 
ምሕላፍን ድማ ነንርእስኻ ንምፍላጥን ባህሊ ንምልውዋጥን ይሕግዝ፤ ሕውነትን ሓድነትን 
የጠናኽር፡፡ ካብዚ ሓሊፉ በዓል ኢሬቻ ብመንፅር ሓድነት ኦሮሞን ሕውነት ብሄር ብሄረሰባትን 
ምጥንኻር ምችው መድረኽ እናኾነ መፂኡ ኣሎ፡፡ 

ብተወሳኺ ልክዕ ንበዓል ዳሜራ መስቀል ካብ ዝተፈላለዩ ክፋላት ዓለም ብዙሓት ኣጋይሽ 
ዝመፁ ኣብ በዓል ኢሬቻ ‘ውን ካብ ዝተፈላለዩ ከባቢታት ሃገርናን ሃገራት ዓለምን ብርክት 
ዝበለ ቑፅሪ ዘለዎም ኣጋይሽ ናብቲ በዓል ይመፁ። ብምዃኑ ካብ ኢትዮጵያውያን ብተወሳኺ 
ንናይ ደገ ቱሪስቲታት ብምስሓብ ፍልፍል ዕቤት ቱሪዝም ‘ውን ‘ዩ፡፡

ኣብቲ በዓል ንምርካብ ካብ ዝኾነ ኣንፈት ኣጋይሽ እንትመፁ ነቲ በዓልን መባፅሕቲ 
ቱሪስቲታትን ስለዝጉብንዩ ምስልን ኢኮኖሚን ሃገርና ንምዕባይ ልዑል ግደ ኣለዎ፡፡ ብምዃኑ 
ዘፈር ቱሪዝም ንምንቕቓሕን ሓደሽቲ መባፅሒ ቱሪስትን ስራሕቲ ልምዓት ንምፍላጥን ዝለዓለ 
ኣስተዋፀኦ የበርክት፡፡ ብፍላይ ብመንግስቲ ዝተሰርሑን እናተሰርሑን ዝርከቡ ልምዓት ኮሪደር 
ሓዊሱ ኻልኦት ስራሕቲ ልምዓትን ንምፍላጥ ዝለዓለ ኣበርክቶ ኣለዎ፡፡  

በዓል ኢሬቻ ብዙሕ ኢኮኖሚያዊ ረብሓታት ኣለዎ፤ ፅቡቕ ምስሊ ሃገርና ንዓለም ካብ 
ምፍላጥ ሓሊፉ ፍልፍል ኢኮኖሚያዊ እቶት እናኾነ መፂኡ ኣሎ፡፡ ብፍላይ ንናይ ባህላዊ 
ክዳውንቲ፣ ናይ መጋየፂ መፍረይቲ እቶት ክረኽቡ ፅቡቕ ኣጋጣም ዝፈጥር ‘ዩ፡፡ ከምኡ ‘ውን 
ስራሕ ዕድል ብምፍጣር ንሃገር ተወሳኺ እቶት ዘርክብ ‘ዩ፡፡ 

ሓድነት ህዝቢታት ንምጥንኻር ካብ ምግልጋል ብተወሳኺ ንናይ ሃገርና ዕቤት ኢንዱስትሪ 
ቱሪዝም ዘበርክቶ ኣስተዋፀኦ ልዑል ‘ዩ፡፡ ኢሉ ‘ውን ናይ ባህላዊ ክዳውንቲ ተሓልዩ ክኸይድ 
ኣስተዋፅኦ ኣለዎ፡፡ እዚ ድማ ናይ ውልቀ ሰባት ካብ ምዕባይ ሓሊፉ ብመንፅር ምፍላጥ ባህልን 
መንነትን ኦሮሞ ዘለዎ ኣስተዋፅኦ ልዑል ‘ዩ፡፡ 

ስለዚ ድሕሪ ፅባሕ ማለት ቐዳመ ሰንበት ንዝኽበር በዓል ኢሬቻ፣ ኢሬቻ ሆራ ፊንፊኔን ሆራ 
ሃርሰዴን ብፍሉይ ደሚቁ ንክኽበር ብዙሓት ምድላዋት ተወጊኖም ‘ዮም፡፡ ምስ ኣባገዳታት፣ 
ሃደስንቄታት፣ መንግስትን መዳርግቲ ኣካላትን ብምዃን እቲ በዓል ብሰላም፣ ብፍቕሪን ታሕጓስን 
ምስ ካልኦት ብሄር ብሄረሰባትን ህዝብታን ክኽበር ‘ዩ፡፡ ኣብዚ በዓል ንምስታፍ ዝርከቡ 
ክፋላት ሕብረተሰብ ናይ ባህሊ ክዳውንቶም ብምኽዳን እቲ በዓል ብፍቅሪ፣ ብሓድነትን 
ሰላምን ክኽበር ድማ ትፅቢት ይግበር፡፡ 

ኣብርሃ ሓጎስ

ብብርኪ ሃገር ይኹን ብብርኪ ክልል ብዙሓት 
ፍልፍላት ኢኮኖሚ እንተሃለውና ‘ውን እቲ ዋና መሰረት 
ዓንዲ ሑቀ ኢኮነሚና ግና ሐዚ ‘ውን ሕርሻ ምዃኑ 
ዘጠራጥር የብሉን፡፡ ሕርሻ ዓንዲ ሑቀ ኢኮነሚና እንተኾነ 
‘ውን ዘይማዕበለ ባህላዊ ሜላ ኣተሓራርሳ ዝኽተል፣ 
ልፍዓቱን ውፅኢቱ ዘይመጣጠንን እቲ ዝርከብ እቶት 
‘ውን ካብ ኢድ ናብ ኣፍ ዘይሓልፍ ‘ዩ ጥራሕ ዘይኮነስ፤ 
ንሱ ‘ውን እንተኾነ ብሰንኪ ምቅይያር ፀባይ ኣየር ዝኽሰት 
ድርቕን ካብ ዝተፈላለዩ ባልዓትን ፅልዋ ዘይወፅአን 
ብመንፅር ዓለምና ሎሚ በፂሕዎ ዘሎ ቴክኖሎጂ ሕርሻ 
እንትርአ ሐዚ ‘ውን እኹል ትኹረት ተዋሂብዎ ይስርሐሉ 
ኣሎ ኢልካ ንምውሳድ ዘኸብድ ኩነታት ‘ዩ ዘሎ 
እነተተብሃለ ካብ ሓቂ ዝረሓቀ ኣይከውንን፡፡

ኢትዮጵያ ብፍላይ ትግራይ ንምንባር ዝምቹ ፀባይ 
ኣየር ዘለዋን ብዙሕ መዓድን፣ እኹል ናይ ከርሰ ምድርን 
ወሓዝቲ ሩባታትን ማይ ዝወነነት ‘ያ እንተተብሃለት ‘ውን 
ክሳብ ሐዚ ተፀባዪ ዝኾነ ማሕበረሰብ ከምዘለና ዝክሓድ 
ኣይኮነን። ድሕሪ ተፈጥሮኣዊ ሓደጋን ዝተፈጠረ ኲናት 
ዘኸተሎ ከቢድ ሰብኣውን ንዋታውን ዕንወታት ተደራሪቡ 
ሕርሻ ትግራይ ብኸቢድ ከምዝተሃሰየን “ኣብ ርእሲ 
ድኽነተን ምራኽ ሞተን” ከምዝብሃል ሃለዋት ሓረስታይ 
ክንድምንታይ ከቢድ ከምዝኾነ ምዝራብ ንቀባራይ ከም 
ምርዳእ ‘ዩ ዝኸውን፡፡ ስለዚ እቲ ዘሎ ብዙሕ ፀገም 
ንምቅላል በቲ ዝተለመደ ኣከይዳ ሜላ ስራሕቲ ሕርሻ 
እናኸድካ እዚ ዝብሃል ለውጢ ክመፅእ ‘ዩ ኢልካ ምፅባይ 
ከቢድ ስለዝኸውን ካብ ዝኾነ ንላዕሊ ኣብዚ ዓወዲ 
ትኹረት ሂብካ ኣብ ምስራሕ ንፅባሕ ዘይበሃል ጉዳይ ‘ዩ፡፡

ምስ እዚ ተተሓሒዙ ፕሬዝደንት ግዝያዊ ምምሕዳር 
ትግራይ ኣይተ ጌታቸው ረዳ ኣብ ሓደ መድረኽ 
ተረኺቦም ከምዝልዎ፤ ኩሉ መዳይ ምንቅስቓሳትና 
ረብሓ ህዝቢ ማእኸል ዝገበረ ክኸውን ይግባእ። ህዝቢ 
ዘየገልግልን ረብሓ ህዝቢ ማእኸል ዘይገብር ፖለቲካ 
ትርጉም የብሉን፣ ብኲናት ዝተሃሰየ፣ ደቁ ዝስኣነ፣ ናውቲ 
ሕርሽኡ ዝተቓፀሎን ዝተሰረቖን ሓረስታይ ትግራይ ናብ 
ተመፅዋታይነትን ብርኪ ዝወደቐሉ ኩነታት ብምፍጣሩ 
ክሕገዝ ዝኽእለሉ ኩነታት ምምችቻው ግድን ‘ዩ። 
ስራሕቲ ሕርሻ ብምዝማንን ዓርሰ ምርኮሳ ቁጠባ ትግራይ 
ንምርግጋፅ ከም ኣመራርሓ ካብ ላዕሊ ክሳብ ታሕቲ ዘሎ 
ኩሉ ኣብ ምውሓስ ረብሓ ህዝቡ ብዕቱብ ክሰርሕ ‘ውን 
ፀዊዖም ‘ዮም፡፡ እዚ ግና ኢሎም ንክብሃሉ ዘይኮነስ ኣብ 
መሬት ዝወርድ ከኸውን ኣለዎ።

ከም ሓበሬታ ቢሮ ሕርሻ ትግራይ ንትልምታት 
ስራሕ በጀት ዓመት 2017 ዓ.ም ምኽንያት ብምግባር 
ኣብ ዝተውሃበ  መግለፂ ‘ውን፤ ድኽነት ንምቕራፍ ዓቕሚ 
ምፍፃም ምዕባይን ካብቲ ዝተለመደ ኣካይዳ ውፅእ ኢልካ 
ምስራሕ ከምዝግባእ፣ ኣብቲ ክልል ውሕስነት ምግቢ 
ምርግጋፅ፣ ዕዳጋ ተኮር ፍርያት ምፍራይን ዘላቒ ልምዓት 
ምርግጋፅን ጠመተ ዝተውሃቦም ጉዳያት ምዃኖምን 
ብፍላይ ኣብቲ ክልል ንዘሎ ሃፍቲ እንሰሳት ብኣግባቡ 
ኣብ ረብሓ ንምውዓል ሌማት ትሩፋት ንምስፍሕፋሕን 
በቢከባቢኡ ንህብን ደርሆን ምርባሕን ክላስተር 
(መንደር) ናይ ፀባ ኣላሕም ንምፍጣርን እናተሰርሐ 
ምዃኑ ተመልኪቱ ‘ዩ። 

ከምኡ ‘ውን ኣብ ዘመበነ ምህርቲ 2016/17 ኣብ 
ትግራይ ልዕሊ 700ሺ ሄክታር መሬት ብዝራእቲ ተሸፊኑ 
ከምዘሎን እዚ ምህርቲ ብእዋኑ ምእካብን መስኖ 
ንምስፍሕፋሕን ከምኡ’ውን ብቴክኖሎጂ ዝተደገፈ 
መፍረያይነትን ልምዓት ትሩፋት ብምትእትታው ብምግቢ 
ዓርስኻ ንምኽኣል ስራሕቲ ይሰርሑ ኣለዉ እንተተብሃለን 
ሓረስታይ ትግራይ ንምዝማንን ብቴክኖሎጂ ዝተደገፈ 
መፍረያይነት ንምርግጋፅን ግዜን ጉልበትን ዝቑጡብ 
ቴክኖሎጂ ብምጥቃም ግዚኦም፣ገንዘቦምን ጉልበቶምን 
ቆጢቦም ዝሓሸ ፍርያት ክረኽብሉ ዘኽእል ዕድል 
ምህላው ዝግለፅ ዘሎ ፅብቅ ኮይኑ እዚ ብጭቡጥ 
ብዝርኣይ ተግባር ክሳብ ዘይተረጋግፀ ከምቲ ዝተለመደ 

ብኣፍ ጨለ ብተግባር ዘየለ ከይከውን ብግቡእ ክስርሓሉ 
ኣለዎ፡፡

ብኻሊእ ወገን ዶ/ር እያሱ ኣብርሃ ንጋዜጠኛታት 
ኣብዝሃብዎ መግለፂ ከምዝበልዎ፤ ካብ መፋርቕ ወርሒ 
ጥቅምቲ ክሳብ ሕዳር 2017 ዓ.ም ኣብ ዘሎ እዋን ግዚኡ 
ዘይሓለወ ዝናብ ክህሉ ብዝኽእል ዘስዕቦ ሓደጋ ከይህሉ 
ዝራእቲ ብእዋኑ ምእካብ የድሊ። ነዚ ድማ ኣብ እዋን 
ምእካብ ዝራእቲ ኩሎም ኣማራፅታት ምጥቃም ዘድሊ 
ምዃኑ ከምዝተሓበረ፣ ሓይሊ ሰብ ኣብ ዝርከቦም 
ብወፈራ ተዋዲድካ ክፍፀም ከምዝግበኦን ካብዚ ሓሊፉ 
ዋሕዲ ሓይሊ ሰብ ኣብ ዘጋጥመን ከባቢ ሜካናይዜሽን 
ንምጥቃም ምድላው ከምዝተገበረ ምግላፁ ፅቡቕ ‘ኮይኑ 
ኣብዚ ኩሉ ዓቕሚ ዘለዎ ብዘይ ዝኾነ ዕድመን ፆታን 
ኣፍላለይ ኣብዚ ከዓስል ክኽእል ኣለዎ ምኽንያቱ ካብዚ 
ዝዓቢ ውራይ ክህልወና ስለዘይኽእል፡፡ 

ከምኡ ‘ውን ከም ቢሮ ሕርሻ ዝተታሕዘ ኣንፈት፣ 
ሓረስታይ ኣብ ሓጋይ ክልተ ግዘ ኣብ ክረምቲ ድማ ሓደ 
ግዘ ከፍሪ ይስራሕ ከምዘሎ። ስለዚ ልምዓት መስኖ ጎና 
ጎድኒ ምእካብ ፍርያት ቀልጢፍካ ምጅማር የድሊ። 
ብመሰረት እዚ ኣብ 2017 ዓ.ም ልዕሊ 69 ሽሕ ሄክታር 
ብመስኖ ንምልማዕ ምድላዋት ከምዝተገብረ፤ ነዚ 
ንምዕዋት እኹል ቀረባት እታዎት ከምዘሎ ድሕሪ ምሕባር 
ውፅኢት ዝርከብ ዓቕምታት ብምእካብን መንግስቲ 
ንሕርሻ ጠመተ ሂቡ ብተወፋይነት እንትሰርሕን ብምዃኑ 
መሪሕነት ዝለዓለ ጠመተ ክህብ ከምዝግበኦ ምግላፁ ናብ 
ተግባር ክሽረፍ ዝግባእን ዝድገፍን ‘ዩ፡፡ 

እዚ ከምዘሎ ኮይኑ ሐዚ ‘ውን ካብ ዘረባ ዝሓለፈ 
ብተግባር ሮድማፕ ኣውፂእኻ ዘሎ ኢኮኖሚ ትግራይ 
ብሙሉኡ ናብ ሕርሻዊ ምድንፋዕ እቶት ብምምዳብ 
ኩሉ ሰብ ኣብ ሕርሻዊ ንጥፈታት ክሳተፍ ብኣዋጅ 
ምምራሕ፣ሕድሕድ ሰብ ኣብ መረብኡ፣ ኣብ ዝባን ገዝኡ፣ 
ኣብ ድሕሪ ገዝኡ፣ ኣብ መስኖኡ ካብ ኣሕምልቲ ክሳብ 
ካልኦት ዝራኣቲ ከፍሪ ምግባር የድሊ፡፡

ብሓፍሻ ሐዚ ኣብ ትግራይ ንዘሎ ኩነት ዘይምጥን 
እዛ እምባይ መን ይወርሳ ብዝብል ዘሎ ሕቱኽቱኽ ንጎኒ 
ኣፅኒሕና። መንግስቲ ይኹን ካሊእ ዝኾነ ይኹን እምነትን 
ፖለቲካ ዝኽተል ኣካል ኣብ ናይ ሓባር ጉዳይና ኣብ ዓንዲ 
ሑቀ ኢኮኖሚ ትግራይ ዝኾነ ሕርሻ ቀዳምነት ብምሃብ 
እነተነኣሰ ህዝብና ብጥሜት ከይሓምምን ከይሞትን 
ከምኡ ‘ውን ህዝብና ብዘላቕነት ንምድሓን ኣብ ባህልናን 
ልምድናን ከይተረፈ መሰረታዊ ለውጢ ንኽመፅእ 
ብሓባር ብምሰራሕ ሕውየት ትግራይ ኣብ ምርግጋፅ ኩሉ 
ብዝኽእሎ ግድኡ ክፃወት ይግባእ፡፡  

ስራሕቲ ሕርሻ 
ብምዝማንን ዓርሰ ምርኮሳ 
ቁጠባ ትግራይ ንምርግጋፅ 
ከም ኣመራርሓ ካብ 
ላዕሊ ክሳብ ታሕቲ ዘሎ 
ኩሉ ኣብ ምውሓስ ረብሓ 
ህዝቡ ብዕቱብ ክሰርሕ 
ይግባእ

እዋናዊ ዛዕባ
መኣርግ ገ/ሄር

በዓል ኢሬቻ ብህዝቢ ኦሮሞ በቢዓመቱ ዝኽበር 
በዓል ‘ዩ፡፡ ካብ ጥንቲ ጀሚሩ በቢዓመቱ ኣብ ኣዳባባይ 
ብድምቐት እናተኸበረ ዝመፀ  ዓብዪ በዓል ኮይኑ 
ሎሚዘበን ድማ ብዋናነት 25ን 26ን መስከረም ብድምቀት 
ክኽበር  ‘ዩ፡፡ ኢሬቻ ንፈጣሪ ናይ ምምስጋን በዓል ኮይኑ 
ካብዚ ሓሊፉ ኢኮኖሚያውን ማሕበራዊን ረብሓ ‘ውን 
ኣለዎ፡፡ 

ኢሬቻ ብመንፅር ናይ ሓድነት እሴት! 
ኢሬቻ ካብ ትካላት ስርዓት ጋዳ ሓደ እንትኸውን 

ከምቲ ልዕል ኢሉ ዝተገለፀ ንፈጣሪ ምስጋና ዝቐርበሉ 
በዓል ‘ዩ፡፡ ኢሬቻ ኣብ መንጎ ደቒ ሰባትን ፈጣሪን ከምኡ 
‘ውን ፍጥረታትን ዘሎ ናይ ተፈጥሮ ሕጊ ብቋንቋ ኦሮሞ 
‹‹ሰፉ›› ተገዛእነቱ ዝገልፀሉ ኽብረ በዓል ‘ዩ፡፡ ሕጊ ተፈጥሮ 
ከይዛባዕ ክሳብ ሕዚ ዘፅነሖም ፈጣሪ ብሓባር ኮይኖም 
ብሓደ ኮይኖም ንፈጣሪ (ዋቃ) ምስጋና ዘቕርብሉ ‘ዩ፡፡  
ምስ ተፈጥሮ ዘለዎም ርክብ ወይ ምትእስሳር ዘሐድስሉ 
በዓል እምበር ኢሬቻ በዓርሱ ሃይማኖት ኣይኮነን፡፡ ኢሬቻ 
ምስ ዕርቒ፣ ይቕሬታ፣ ሕብረት፣ ፍቕርን ሰላምን ዝመሳሰል 
‘ዩ፡፡ 

1. ኢሬቻ ኣብ ዓመት ክልተ ግዜ ይካየድ፡፡ 
ንሳቶም ድማ፡- 

1.1. ኢሬቻ መልካ፡- እዚ ኢሬቻ ኣብ ወርሒ 
መስከረም ኣብ መልካ ዝኽበር በዓል ‘ዩ፡፡  ናይ መልካ 
ኢሬቻ ናይ ተፈጥሮ ሕጊ ከይተዛበዐ ንምፅንሑ ንመፃኢ 
‘ውን ሚዛኑ ክሕሉ ንዋቃ ቶኪቻ (ንሓደ ፈጣሪ) ለምለም 
ሰዓሪ ተታሒዙ ምስግና ዝቐርበሉ መዓልቲ ‘ዩ፡፡ ህዝቢ 
ኦሮሞ ኣብ ኣዋርሕ ክረምቲ ዝናብ ንዝሃቦ ዋቃ (ፈጣሪ) 
ምስግና የቕርብ፡፡ ንቐፃሊ ‘ውን ብቋያ ካብዝኾነ ናይ 
ተፈጥሮ ሓደጋ ተሓልዩ፤ ብሰላም ናብ ቖፍኡ ክኣቱ 
ንፈጣሪ ዝልመነሉ ‘ዩ፡፡ 

1.2. ኢሬቻ ቱሉ፡- እዚ ዝከናወነሉ ናይ ሓጋይ ኣዋርሕ 
ተፋሪቖም በልጊ/ኣርፋሳ እንትኣቱ ‘ዩ፡፡ ኣብ ከባቢኦም ናብ 
ዝርከቡ ጎቦታት ብምድያብ ንመፃኢ ክረምቲ ዝናብ ሃበና፣ 
ኣዋርሕ ‘ውን ናይ ኣዝመራ ግዜ ግበረልና ብምባል ንፈጣሪ 
ይልምኑ፡፡  

2. ኢሬቻ ንምንታይ ይኽበር?
ኢሬቻ ንኽልተ ዓበይቲ ምኽንያታት ይኽበር፡

፡ ፈጣሪ ንወድሰብ ዝገበሮ ፅቡቕ ተግባራት ምስግና 
ንምቕራብ እንትኸውን ካሊእ ድማ ንመፃኢ ክኸውን 
ዝግበኦ ነገር ንምልማን ‘ዩ፡፡ በዚ ምኽንያት ህዝቢ ኦሮሞ 
ከቢድ ናይ ክረምቲ ኣዋርሕ ዘሕለፈሉ ዋቃ(ፈጣሪኡ) ናብ 
መልካ ብምውራድ የመስግን፡፡ ንኹሉ ዝፈጠረ ኣምላክ 
ኩሉ ሓሊፉ ነቲ እዋን ዘብፀሖ ኣምላክ ብንፁህ ልቢ 
ብምምስጋን ይቕሬታ ይጥይቕ፤ ናይቲ ዓመት ናይ ሰላም፣ 
ፍቕሪ፣ ዓወትን ብልፅግናን ክኸውን ይልምን፡፡ ኣብዚ 
እዋን ነኒበዓሉ እንኳዕ ንብራ/ፅድያ እዋን ኣብፀሐኩም 
ብምባል ደስትኡ ይገልፅ፡፡ ኢሬቻ ናይ ምስግናን ልመናን 
እሴት ስለዝኾነ ልሙዕ ሰዓርን ዕንበባ ገለመስቐልን ሒዙ 
በቢኣንፈቱ ተኣኻኺቡ ኣብ መልካ /ሩባ/ የመስግን፡፡  ደቒ 
ኣንስትዮ ‘ውን ከምዝስዕብ ዜማ እናዜማ ንምምስጋን 
ይኸዳ፡፡ 

Mareehoo, mareehoo, mareehoo፣   ዘይሩ 
መፀልና (3) 

Alaa mana nuuf toli yaa ayyoleehoo፣ ካብ 
ውሽጥን ደገን ኩሉ ፅቡቕ ይኹነልና Mareehoo, maree-
hoo, mareehoo፣ ዘይሩ መፀልና(3) 

Mee nutti araarami yaa ayyoleehoo፣   በይዛኻ 
ተዓረቐና ንምምስጋን ናብ መልካ (ሩባ) ይኸዱ፡፡ 

ደቒ ተባዕትዮ ካብ ኢሬቻ እንትምለሱ /Gabbi-
sayyoo/ ገብሰዮ እናበሉ እናዝየሙ ይምለሱ፡፡  

Gabbisayyoo hoo…hoo… roobee biyya gab-
bisee  

Gabbisayyoo hoo..hoo… roobee biyya gabbi-
see  

Gabbisayyoo hoo...hoo roobii lafa nuuf ga’i,  
Gabbisayyoo hoo…hoo yaa Waaqi ati nuuf 

nahi… ይብሉ፡፡ 
እዚ ተሳኺዑልና፤ ብሰላም ተመሊስና ዝብል 

መልእኽቲ ኣለዎ፡፡ 
3. በሃልን ስርዓትን ኢሬቻ 
በዓል ኢሬቻ ብዓብዪ ድምቀትን ስርዓት ዝኽበር 

በዓል ‘ዩ፤ ኣብዚ በዓል እዚ ክግበሩ ዘለዎምን ዘይብሎምን 
ስርዓታት ኣለዉ፡፡ 

እሴታት በዓል ኢሬቻ! 

	 ቒምን ፅልእን ሒዙ ናብ ምምስጋን ምውፃእ 
ክልኩል ‘ዩ፡፡ 
	 ንኣባ መልካ ቐዲምካ ናብ ናይ ኢሬቻ ቦታ 

ኣቲኻ ምምስጋን ዝተኸልከለ ‘ዩ፡፡ 
	 ናይ ኢሬቻ ቦታ ክቡር ‘ዩ፤ ረሳሕ ነገር 

ኣይድብረየሉን፤
	 ብለይቲ ናብ ኢሬቻ ኣይውፃእን፡፡  ስርዓት 

ኣይኮነን ዝተኸልከለ ‘ዩ፡፡ 
	 ኣብተዘርገ ሩባ፣ ማለት ኣብ እዋን ክረምቲ 

ንኢሬቻ ኣይውፃእን፤ ስርዓት ኣይኮነን/ ዝተኸልከለ ‘ዩ፡፡
	 ደቒ ተባዕትዮ ዛዕጎል ኣይገብሩን፤ ስርዓት 

ኣይኮነን/ ዝተኸልከለ ‘ዩ፡፡ 
	 ደናግል ደቒ ኣንስትዮ ሲንቄ ኣይሕዛን፤ ስርዓት 

ኣይኮነን /ዝተኸልከለ ‘ዩ፡፡
	 ብዘይ ለምለም ሳዕሪ ንምስግና ናብ ኢሬቻ 

ኣይኽየድን፤ ስርዓት ኣይኮነን/ዝተኸልከለ ‘ዩ፡፡
  4. ኢሬቻ፣ ናይ ሓድነት እሴት! 
ኦሮሞ ንሓድነትን ንሕውነትን ዓብዪ ቦታ ኣለዎ፤ 

ብባህሉን ብሞጋሳን ብምኽንያት ጉዲፈቻ ባዳ ኣፀጊዑ 
ባህሉ ብምውራስ፣ ሃፍቱን ንብረቱን ብምክፋል ሓቢሩ 
ይነብር፤ ዝምድና ‘ውን የጣናኽር፡፡ በዙይ መሰረት 
ንእሽተይ ንዓብዪ ከኽብር፣ ብሕውነት ሓቢሩ ክነብር 
ይገብር፡፡ በዓል ኢሬቻ ነዚ ባህልን ልማድን ብምጥንኻር 
ንሓደ ዕላማ ዝወፁ ሰባት ብንፁህ ልቢን ኣእምሮን 
ፈጣሪኦም ብምምስጋን ክምለሱ ሓድነቶምን ሕውነቶምን 
ከጠናኽሩ ይበረታትዑ፡፡ ከም ኢሬቻ ልማድን ስርዓትን 
ካብ ተፈላላየ ቦታ ዝመፁ ተሳተፍቲ ብዘይምንም 
ፍልልይ፣ ብፍቕርን ሓድነትን ንፈጣሪ የመስግኑ፡፡ 
ሓቢርካ ምምስጋን ብሓባር ምስታፍ ምዝንናይን ግዜ 
ምሕላፍን ድማ ነንርእስኻ ንምፍላጥ ባህሊ ንምልዋጥ 
ይሕግዝ፤ ሕውነትን ሓድነትን የጠናኽር፡፡ 

ናይ ኢሬቻ በዓል ናይ ሓጎስ በዓል እንትኸውን 
ኦሮሞ ብዕድመ፣ ብፆታ፣ ብሃይማኖት፣ ብኣማላኻኽታን 
ብደረጃ ናብራን እንተይተኻፋፈለ ብሓደ ወፂኡ ዘኽብሮ 
በዓል ‘ዩ፡፡  ስለዚ ኢሬቻ ኦሮሞ ሓድነቱ፣ ሕውነቱ፣ 
ፍቕሩ፣ ብብሄራዊ ኩርዓቱ፣ ታሪኹን ባህሉን ዝገልፀሉን 
ዘሕድሰሉን መድረኽ ‘ዩ፡፡ ንኦሮሞ ናይ ሃይማኖትን 
ባህልን ፍልልይ መሰረት መልክዑን ሓድነቱን ከምዝኾነ 
ኢሬቻ ሓደ መርኣያ ‘ዩ፡፡ በዓል ኢሬቻ ብመንፅር ሓድነት 
ኦሮሞን ሕውነት ብሄር ብሄረሰባትን ምጥንኻት ምችው 
መድረኽ እናኾነ መፂኡ ‘ዩ፡፡ 

4.1. ኢሬቻ፣ ናይ እርቒ፣ ምርቃትን ሰላምን 
መድረኽ! 

ናይ ኢሬቻ እሴታት ምስ ሰላምን ዕርቕን ዘለዎም 
ምትእስሳር ብቐንዱ ይጥቐስ፡፡ በዓል ኢሬቻ ቕድሚ 
ምእታዉ ኣባገዳታትን ናይ ሃገር ሽማግለታትን በቢከባቢኡ 

እናኸዱ ኣብ መንጎ ማሕበረሰብ ቅሬታን ዘይምስምዕማዕን 
እንተልዩ ክፍታሕ፣ ይቕሬታ ክበሃሃሉ፣ ደም ዝተዳመየ 
እንተልዩ ጉማ /ካሳ/ ክኸፍል ይገብሩ፡፡ ዕርቒ ከይገበሩ 
ቒም ሒዞም ንምምስጋን ናብ ኢሬቻ ምኻድ ዝተኸልከለ 
(Morally sanctioned) ‘ዩ፡፡ ኢሬቻ ብንፁሕ ልቢን 
ኣእምሮን፣ ብዘይ ቒምን ቕርሕንትን ከይድካ ሰላም 
ዝስበኸሉ ‘ዩ፡፡ ኢሬቻ ዝካየደሉ ቦታ ኩሉ ናይ ሰላምን 
ዕርቕን ቦታ ‘ዩ፡፡ ንምምስጋን ናብ መልካ እንተተኸይዱ 
ድሓረ ኣባገዳታት ነንርእስኹም ይቕረ ተበሃሂልኩም 
ዶ? ነንርእስኹም ሰላም ዲኹም? ምስ ፍጥረታትን 
ፈጣሪን ሰላም ዶ ኣውሪድኩም? ኢሎም ይጥይቑኻ፡
፡ ምናልባሽ በቢኻባቢኡ ዕርቒ ከይገበረ ዝመፀ እንተልዩ 
ኣይሽምኳይዶ ኣብዚ እዋን ይቕሬታ ብምጥይያቕ ምስግና 
ኣቕሪቦም ይኸዱ፡፡ ስለዚ ንምምስጋን ልሙዕ ሳዕሪ ሒዙ 
ዝወፅእ ሰብ ቒምን ፅልእን ኣወጊዱ፣ ሰላም ሕውነት፣ 
ፍቕሪ፣ ሓድነት፣ ተስፋ፣ ብልፅግናን ሰናይ ትምኒትን 
ይሰብኽ፡፡ ይእውጅ፡፡ ካብ ፈጣሪ ዝተዋሃቦ ውህብቶ 
ኣፍልጦ ይህብ፡፡ የመስግን፡፡ ኣብ ፍጥረታትን ፈጣሪን 
ዘሎ ምትእስሳር የድንቕ፡፡ እንተመስግን ‘ውን ንቤተሰብ፣ 
ንጎረቤት፣ ብሓፈሻ ንወዲሰብ፣ ንሃገር ሰላምና ፍቅሪ 
ብምምናይ ይዝምር፡፡ የመስግን፡፡ እዚ ድማ ኢሬቻ ናይ 

ዕርቕን ሰላምን ምሳሌ ምዃኑ የመልክት፡፡ ካብዚ ንርደኦ 
ኢሬቻ ናይ ሰላምን ዕርቕን መድረኽ ምዃኑ ‘ዩ፡፡  

4.2. ኢሬቻ ብመንፅር ኢኮኖሚያዊ ረብሓ 
በዓል ኢሬቻ ብዙሕ ኢኮኖሚያዊ ረብሓታት ኣለዎ፤ 

ፅቡቕ ምስሊ ሃገርና ንዓለም ካብ ምፍላጥ ሓሊፉ ፍልፍል 
ኢኮኖሚያዊ እቶት እናኾነ መፂኡ ኣሎ፡፡ ብፍላይ ንናይ 
ባህላዊ ክዳውንቲ፣ ናይ መጋየፂ መፍረይቲ ፅቡቕ ኣጋጣም 
ዝፈጥረሎም ‘ዩ፡፡ እንድያውም ስራሕ ዕድል ብምፍጣር 
ንሃገር ተወሳኺ እቶት የርክብ፡፡ ከም መዘናግዒ ናይ 
መራኸቢ ኮይኑ የገልግል፡፡ ብተወሳኺ ንናይ ሃገርና ዕቤት 
ኢንዱስትሪ ቱሪዝም ዘበርክቶ ኣስተዋፀኦ ልዑል ‘ዩ፡፡ ናይ 
ባህላዊ ክዳውንቲ እናዘመነ ምምፅኡ ብባህሊ‹‹ኣብዮት›› 
ውሽጢ ኣስተዋፅኦ ኣለዎ፡፡ እዚ ድማ ናይ ውልቀ ሰባት 
ካብ ምዕባይ ሓሊፉ ብመንፅር ምፍላጥ ባህልን መንነትን 
ኦሮሞ ዘለዎ ኣስተዋፅኦ ልዑል ‘ዩ፡፡ 

4.3. ኢሬቻ ናይ ባህሊ ህዳሰ  
ናይ ባህሊ ህዳሰ ናይ ሓንቲ ሃገር ናይ ስራሕ ባህሊ፣ 

ማህበራዊ፣ ፖለቲካዊን ኢኮኖሚያዊን ምንቕስቃስ 
ብንቕሓት ብምስታፍ ተፈላጥን ተፈታውን ክኸውን 
ምግባር ‘ዩ፡፡ ከም ኢሬቻ ዝበሉ ፌስቲቫላት ናይ ባህሊ 
ህዳሰ ብምምፃእ ልዑል ግደ ኣለዎም፡፡ ኣብ ናይ ምምፃእ 
ምልዕዓል ባህሊ ህዳሰ ልዑል ግደ ኣለዎም፡፡ ኣብ ናይ 
ምልዕዓል ባህሊ ህዳሰ  ኢሬቻ ናይ በዓሉ ግደ ኣለዎ፡፡ 
ኢሬቻ ብርክት ዝበሉ ተሳተፍቲ ዝርከብሉን ብዝተፈላላዩ 
ክዳውንቲን መጋየፅትን ተመላኺዖም ዝወፅሉ በዓል 
ስለዝኾነ ኣብ ናይ ባህሊ ትካላት ዝሰርሑ ሰባት ንምዕባይ 
ምስ ዝዘመነ ናይቲ ዘመን ቴክኖሎጂ ብምዝማን 
ንምስፍሕፋሕን ሕብረተሰብ ተጠቓሚ ንምግባር 
ይሕግዝ፡፡ 

4.4. ኢሬቻ፣ ንመልክዕን ንብሔራዊ ኩርዓትን! 
ኢሬቻ መግለፂ መልክዕ  ‘ዩ፡፡  እዙይ ክበሃል እንተሎ 

ኣብቲ መዓልቲ በዓል ዝኽደኑ ክዳውንቲ፣ ዝግበሩ 
መመላኽዕቲ፣ ብኢድ ዝተሓዙ ናይ ኽብሪ ኣቑሑ፣ 
ናይ ተሳተፍቲ ኣካዳድናን ኣካይዳን፣ መዝሙራትን 
ድርፍታትን ኩሎም ማረኽቲ ‘ዮም፡፡ ደቂ ኣንስትዮ ሲንቔ 
ሒዘን፣ ጫጩ ደሪበን፣ ጨሌ ገይረን፣ ጮጮና ለምለም 
ሳዕሪ ሒዘን፣ ብባህላዊ ክዳውንቲን መመላኽዕታትን 
ተመላኺዐን ‹‹መሬ  ሆ›› እናበላ ቕድሚ ቕድሚ ኣባ 
ገዳታትን ካልኦት ተሳተፍቲን እንትኸዳ ማራኺ መልክዕ 
ኣለዎ፡፡  

ባህልን ፅባቐን ብሓባር ምስ ዝረአ፣ ናይ ገዛእ ርእስኻ 
ባህልን መንነትን ንምግላፅ ምልዕዓል ይፈጥር። ብፍላይ 
ኣብዚ ቀረባ እዋን በዓል ኢሬቻ ብኸምዚ ኣገባብ ክኽበር 
ምኽኣሉ መንእሰያት ባህሎም ክፈልጡን ከኽብሩን፣ 
ብመንነቶም ክሕበኑን ሃገሮም ክፈትዉን ዓቢዪ ኣበርክቶ 
እናገበረ ይርከብ።

ናይ ኢሬቻ በዓል 
ናይ ሓጎስ 

በዓል እንትኸውን 
ኦሮሞ ብዕድመ፣ 
ብፆታ፣ ብሃይማኖት፣ 
ብኣማላኻኽታን ብደረጃ 
ናብራን እንተይተኻፋፈለ 
ብሓደ ወፂኡ ዘኽብሮ 
በዓል ‘ዩ

ዕዱም ጋሻ 

ኣብ ኣጣቓቕማ...ገጽ 6 

“ኣብ ኣጣቓቕማ መዓድን ዝነበሩ ክፍተታት ንምስትኽኻል 
ሕግን ደንብን ብምውፃእ እናተሰርሐ ይርከብ”

 - ኣይተ ፍስሃ ግርማይ

ወጋሕታ፡- ኣብ በጀት ዓመት 2016 ዓ.ም ኣብ 
ስራሕቲ ሓፈሻዊ ኩነታት መዓድን ወይ ኣፈፃፅማ 
ትልሚ ዝነበሩ ድኽመታትን ጥንካረታትን ከመይ 
ይግለፁ?

ኣይተ ፍስሃ፡- በቶም ዝነበሩ ድኽመታት 
እንትጅምር፣ ቕድሚ ሕዚ ‘ውን ንትካል ፕረስ ኢትዮጵያ  
ኣብዙርያ መዓድን ስፍሕ ዝበለ ሓበሬታ ሂበ ምንባረይ 
ዝዝከር ‘ዩ፤ ዝነበሩ ስራሕቲ ኣብዚ ናይ መወዳእታ 
ዓመት ኮይና ከንሪኦ እንተለና፣ እቶም ዓበይቲ ፀገማት 
ናይቲ መዓድን፣ እቲ ሓደ ከምቲ ዝፍለጥ እዚ ክልል 
ኣብ ኩናት ምስ ምንባሩ ተተሓሒዙ ኣብ ዙርያ መዓድን 
ዝነበረ ቑፅፅር ልሑሉሕ ‘ዩ ነይሩ። ከምኡ ‘ውን እቲ ኩናት 
ኣብ ሕብረተሰብ ብዙሕ ማሕበራዊን ኢኮኖሚያውን 
ቑልውላው ፈጢሩ ‘ዩ። ምስ እዞም ፀገማት እዚኣቶም 
ተተሓሒዞም ድማ ኣብ መኣድን ዝነበረ ምሕደራ 
ጉድለታት ነይሮም ‘ዮም። ስርዓት ዝጎደሎ ኣጣቓቕማ 
ነይሩ ‘ዩ። ካብቶም ፀገማት ካብ ላዓሊ ክሳብ ታሕቲ 
ዝተዘርገሐ ንፁር ዝኾነ ምሕደራ መኣድን ኣይነበረን። 
ደምቢ ዘውፅእ እቲ ክልል ‘ዩ ነይሩ፤ ኣዋጅ ዘውፅእ ግና 
መንግስቲ ፌዴራል ‘ዩ። እዚ ዘይምንባሩ ሓደ ዓብዪ ፀገም 
ምሕደራ ማኣድን ነይሩ ‘ዩ። ካብቲ ደንቢ ተበጊስካ ድማ 
በቢኸባቢኡ መምርሕን ኣፋፃፅማን ይወፅእ። እዚ ደንብን 
መምርሕን ኣይነበሮን፤ ብፍላይ ምስቲ ዝነበረ ናይ ኩናት 
ኩነታት ተተሓሒዙ እዚ ከምሓደ ዓብዪ ክፍተት ወይ 
ድኽመት ‘ዩ ኢልካ ምውሳድ ይከኣል ‘ዩ። 

እዚ ከምዘለዎ ኮይኑ ብፍላይ ድማ ብምኽንያት እቲ 
ዝነበረ ኩናት ካብ ክልል ጀሚርካ ክሳብ ታሕቲ ዘሎ 
ወረዳ ዝነበረ ምትእስሳር ብጣዕሚ ልሑሉሕ ‘ዩ ነይሩ። 
ሓደ እቲ ኣዋዳድባ መስርሕ ናይ መዓድን ፅብብ ዝበለ 
‘ዩ ነይሩ። ስፍሕ ዝበለ ስትራክቸር ክህልዎ እናተገበኦ 
ከምዚ ኣይተገበረን። ኣብ ወረዳ ወሪድካ ውሑድ ወይ 
ሓደ ክኢላ ሰብ ኢኻ ትረክብ፤ እቲ ወረዳ ግና ብርክት 
ዝበሉ መዓድናት ኣለውዎ፤ ስለዚ ኣብቲ ኣዋዳድብኡ 
‘ውን ብዝግባእ ዝተወደበ ምሕደራ ኣይነበሮን። ኣብቲ 
ናይ መዓድን ምፍራይ ክሳብ ታሕቲ ብዝግባእ ብዝግባእ 
ሓይሊ ሰብ  ኣይተዋቀረን። መን ይስርሕ ኣሎ? መን ከ 
‘ዩ ዘይሰርሕ ዘሎ? ኢልካ ሪኢኻ ክትትልን ደገፍን ንምሃብ 
እንደጋና ‘ውን ዘይሰርሕ ኣካል ምኽንያቱ ፈሊጥካ እንተስ 
ብኽልል እንተስ ብፌዴራል ፈሊኻ ንምድጋፍ ዘኽእል 
ኩነታት ኣይነበረን። 

ስለዚ ኣብዚ ሓለፈ ዓመት እዚኦም እቶም ዓበይቲ 
ፀገማት ‘ዮም ነይሮም ምባል ይከኣል።  ስለዚ እቲ ናይ 
ክልልን ወረዳን ኢሉ ‘ውን ኣብ ጣብያ ምትእስሳር 
ኣይነበረን። በዚ ምኽንያት ድማ ዘይሕጋውያን መፍረይቲ 
መዓድናት ክባራኸቱ ክኢሎም ‘ዮም፣ ስለዚ ብርክት ዝበለ 
ዝፈረየ ሃፍቲ  መዓድን ድማ ብዘይ ኣገባብ  ክዛዋወር 
ተገይሩ ‘ዩ። እዚኦም እቶም ዓበይቲ ነገራት ‘ዮም። ሕዚ 
ንሕና ከም ጉዳያት ኮሙኒኬሽን ወሪድና ዳህሳስ ዝገበርናዮ 
ብጭቡጥ ኣብቲ ወረዳ ዘሎ ዝሰርሕን ዘይሰርሕን፣ ውዑል 
ዘለዎን ዘይብሉን፣ ሕጋውያን ዘይሕጋውያን ዝብል 
ንኽትሓትት እቲ ኣብቲ ወረዳ ዘሎ መሓውር  ኣፍልጦ 
የብሉን። ናይዚ ምኽንያት ከምቲ ቅድም ኢለ ዝገለፅክዎ 

መኣርግ ገ/ሄር

ኣብ ሃገርና ንመጋየፂ፣ ኢንዱስትሪ፣ ኮንስትራችሽን ዝውዕሉ ብርክት ዝበሉ ሃፍቲ መዓድናት ካብ 
ዝርከብዎን ክልላት ኢትዮጵያ ክልልትግራይ ሓንቲ  ‘ያ።  ኮይኑ ግና ዘመናዊ ዝኾነ ኣጠቓቅማ ስርዓት 
ብዘይ ምዝርግሑን ብፍላይ ድማ ንኸባቢ ክልተ ዓመታት እታ ክልል ኣብ ኩናት ብምፅንሓ ብዙሓት ኣካላት 
ብኢሕጋዊ መንገዲ ኣብ ምፍራይ መኣድን ተዋፊሮም ብምፅንሖም እታ ክልል ትኹን እታ ሃገር ካብቲ ዘፈር 
ከትረኽቦ ዝግበኣ እቶት ከይረኸበት ፀኒሓ ‘ያ። ዳይሬክተር ዳይሬክቶሬት ጉዳያት ኮምኒኬሽን ቢሮ መሬትን 
መዓድንን ክልል ትግራይ ኣይተ ፍስሃ ግርማይ ነዚ ብምዝምልከት እንትገልፁ፤ ኣብቲ ክልል ከም ወርቒ፣ 
ንእታዎታት ኢንዱስትሪን ኮንስትራክሽንን ዝውዕሉ ብበዝሒ ይርከቡ። ካብቶም ክባራት ዝኾኑ መዓድናት 
ብቐንዱ ዝጥቐስ ወርቒ ኮይኑ ከምኡ ‘ውን ሳፋየር ብስፍሓት  ይርከብ። ብኻሊእ ወገን እቶም ብስፍሓት 
ንእታዎታት ኮንስትራክሽን ዝውዕሉ መዓድናት ከም ፀፀር፣ ሓሸዋን ኣእማንን ዝመሳሰሉ ኮይኖም እዚኦም 
ኣብ መብዛሕትኡ ከባቢታት ትግራይ ብስፍሓት ዝርከቡ ‘ዮም። ብምዃኑ እዞም መዓድናት እዚኦም ስራሕ 
ዕድል ንምፍጣር ዘለዎም ዓቕሚ ልዑል ዋላ እኳ እንተኾነ ኮይኑ ግና ናይ ኣጣቓቕማ ክፍተት ብምህላዉ 
ብዝግባእ ናብ ጥቕሚ ኣይወዓሉን ይብሉ። ፍቓድ ወሲዶም ‘ውን ናብ ስራሕ ዘይኣተዉ ኣለዉ። እቶም 
ዳይሬክተር ኣብዚ ዙርያ እዚ ከምዝስዕብ ስፍሕ ዝበለ መብርሂ ሂቦምና ኣለዉ። ሰናይ ንባብ። 

‘ዩ፤ እቲ ዘሎ ናይ መሓውር ሓይሊ ሰብ ውሑድ ብምንባሩ 
‘ዩ። እዚ ድማ ብፍላይ እቲ ኣጋጢሙ ዝነበረ ኩናት 
ዝፈጠሮ ፀገም ‘ዩ። ኣብቲ ድኽመት መሰረት ጌርና ከንርኢ 
እንተለና ነዚ ይመስል። 

እዚ ኩሉ ኮይኑ እናሃለ ግና ብደረጃ ክልል ፈቃድ 
ዝተዋሃቡ ኣካላት ነይሮም ‘ዮም። ዋላ ኣብ ፀገም 
እናሃለወ በቲ ዘሎ ሓይሊ ሰብ፣ በቲ ናይቲ ክልል ዓቕሚ 
ተስፋታት ብምግባር እናተሰርሐ መፂኡ ‘ዩ። ምስቲ ኩሉ 
ፀገም ኢንቨስት ንኽገብሩ ዕድል ተፈጢሩ ‘ዩ። ንኣብነት 
ኣብዚ ዓመት እዚ ኣብ ምፍራይ ግራናይት፣ ፀፀር፣ 
ወርቂ፣ ሑፃ፣ ሳፋየር ዝመሳሰሉ ፈቃድ ተዋሂብዎም 
‘ዩ። እዚኦም ብድምር 118 ዝኾኑ ‘ዮም። ንኣብነት ኣብ 
2016 ኣብ ግራናይት እንተሪእና 37፣ ኣብ ፀፀር 32 ሰባት 
ወዘተ ፈቃድ ተዋሂብዎም ‘ዩ። ድምር ኣቢልካ እንትረአ 
ዋላ ኣብዚ ‘ውን እቲ ተረኽበ ውፅኢት እንታይ ‘ዩ 
እንተይልና፤ ንኣብነት ቅድሚ ኩናት ተዋሂብዎም ዝነበረ 
ኣብዚ ዓመት እዚ ደሚርና ከንሪኦ እንተለና ጠቅላላ 670 
‘ዮም። ካብዚኦም ኣብ ስራሕ ከምዘለዉ ሪፖርት ዝገበሩ 
127 ጥራሕ ‘ዮም። እቲ ካሊእ የለን ማለት ‘ዩ። ብድምር 
ከትሪኦ እንተለኻ ማለት ካብ ክልቲኦም ነባራት ኣብ ስራሕ 
ዝነበሩን  ሓደሽትን 30 ሚኢታዊ ጥራሕ ‘ዮም ናብ ስራሕ 
ኣትዮም ዘለዉ። ስለዚ እዚ ሰፊሕ ክፍተት ከምዘለዎ ‘ዩ 
ዘማላኽት። 

ዋላ በቲ ዘሎ ውሑድ ሓይሊ ሰብ ኣብ ክትትል 
ምግባርን ‘ውን ክትትል ዝገብራን ዘይገብራን ወረዳታት 
ኣለዋ፤ ብርክት ዝበላ ኣብ ወረዳታት ክትትል ዘይገብራ 
ኣለዋ፤ ግና እተን ክትትል ዝገብራ ጥራይ እንተወሲድና 
ላዕላይ ቖራሮ፣ ታሕታይ ቖራሮ፣ ፅምብላ፣ ኣስገደ፣ ዓዲ 
ዳዕሮ፣ ኣድያቦ፣ ራያ ዓዘቦ፣ እንደርታ ዝመሳሰላ ‘የን። 
ፍቓድ ወሲዶም ኮይኑ ግና ናብ ስራሕ ዘይተዋፈርሉ 
ኣካላት እቲ ሓደ ምኽንያት እቲ ኩናት ዝፈጠሮ ፀገም 
ኮይኑ ካብ ላዕሊ ክሳብ ታሕቲ ዝነበረ ክትትል ኣዝዩ 
ድኹም ‘ዩ። መጀመርታ እቲ ክልል ስልጠና ይህብ ‘ዩ፤ 
ናይ ኮብልስቶን፣ ሑፃ፣ወርቂ ዝመሳሰሉ፣ ዓቅሚ ዘለዎን 
ኣብ መጀመርታ ዓመት መድረኻት ፈጢረን ግንዛበ 
ፈጢረን ‘የን። ኮይኑ ግና ናብ ታሕቲ ወሪድካ እንታይ 
ይስራሕ ኣሎ ኣብ ዝብል ክትትል ዝገብራ ወረዳታትን 
ክትትል ዘይገብራ ወረዳታትን ኢልካ ብኣግባቡ ክትትል 
ንኽገብራ እቲ ኣዋህባ ናይ ክትትልን ደገፍን ጥብቅ ዝበለ 
ናይ ምትእስሳር ኣይነበረን። ኣዝዩ ልሕሉሕ ‘ዩ ነይሩ። 
በዚ ምኽንያት ብደገፍን ክትትልን ናብ ስራሕ ክኣትዉ 
ዝግበኦም ክኣትዉ ኣይኸኣሉን ማለት ‘ዩ። መገዛ በዓሎም 
ተላዓዒሎም ዝሰርሑ ግና ኣለዉ።  ግና ከምቲ ቅድም 
ኢለ ዝገለፅክዎ ውሑዳት ‘ዮም፤ 30ሚኢታዊ ዝኾኑ 
‘ዮም። እዚኦም ኣብ ስራሕ ከምዘለዉ በዓሎም ሪፖርት 
ዝገበሩ ‘ዮም። እዞም ኣካላት እዚኦም ድጋፍ ተገይርሎም 
እንተይኮነስ መገዛ በዓሎም ብዝገበርዎ ፃዕሪ ‘ዩ። 

ኣብዚ በጀት ዓመት እዚ ዝተሰርሑ ዕውታት 
ስራሕቲ ንምጥቓስ ድማ፣ ቅድም ኢለ ከምዝገለፅክዎ 
እቶም ዝነበሩ ድኽመታት ከምዘለዉ ኮይኖም፣ እቶም 
ዝነበሩ ጥንካረታት ብዝተኻኣለ መጠን ናይ መዓድን 
ፖተንሻል ዘለዎን ሓለፍቲ ቤት ፅሕፈት ወረዳታት፣ ናይ 

መዓድን ክኢላታት ወይ መተሓባበርቲ ፀዊዕኻ መድረኽ 
ፈጢርካ እዚ ፖተንሻል እዚ ንኣብነት ብዩኒቨርስቲ መቐለ 
ብትኽክል ኣብ ትግራይ ዘሎ ፖተንሻል መዓድን እንታይ 
ይመስል ኣብዝብል ስልጠናታት ተዋሂቡ ‘ዩ። ከምኡ ‘ውን 
ኣብ ግራናይት፣ ፀፀር፣ ሑፃ፣ ወርቒ፣ ሳፋየር ወዘተ፤ በቲ 
ዩኒቨርስቲ እንታይ ዝኣክል ዓቕሚ ኣለና ዝብሉ ብደንቢ 
ተነፂሩ ፅንዓት ተገይሩ ‘ዩ። ስለዚ እዚ ሓደ ከም ጥንካረ 
ዝውሰድ ‘ዩ። 

ካልኣይ እቲ ዝተጠቐሰ ፀገም ከምዘሎ ኮይኑ፣ 
ብዝተኻኣለ መጠን ፍቓድ ዝደልዩ ኣካላት ግና 
ከይጉልኣልኡ ፃዕሪ ተገይሩ ‘ዩ። ምኽንያቱ ኣብ ኩናት ምስ 
ምፅናሕና ተተሓሒዙ እቲ ኩናት ኣብ ናይ ማሕበረሰብ 
ዝፈጠሮ ኢኮኖሚያዊ ማሕሰይቲ ስለ ዘሎ ናብ ስራሕ 
ንኽኣቱ በቲ ሕግን ስርዓትን ዝፈቅዶ ኣካል እንድሕር ሃልዩ፤ 
እዚ ክዳናጎይ የብሉን ቐልጢፉ ናብ ስራሕ ክኣቱ ከንገብር 
ኣለና ብዝብል ኣብዞም ዝገለፅክዎም ዓይነታት መዓድን 
ኣብኡ ስራሕቲ ክጅምሩ ፈቃድ ክዋሃቡ ዝተገበረሉ 
ኩነታት ኣሎ። ካልኦት ኣብ ናይ ነዳዲ ናቑጣታት ዝሓተቱ 
‘ውን ፍቃድ ክረኽቡ ተገይሩ ‘ዩ። እዚ ከምጥንካረ ዝረኣይ 
‘ዩ። 

ደሓረ ኣብ ናይ መወዳእታ ዓመት ድማ ዝኹሉ ኣብ 
መዓድን ዘሎ ፀገም ከመይ ክነሕውዮ ንኽእል? እስቲ ኣብቲ 
ስራሕ ዘሎን ዘየሎን ተነፂሩ ይምፃእ ዝብል ብዝተኻኣለ 
መጠን ካብቶም ቅድም ኢለ ዝገለፅክዎም 670 ዝኾኑ 
ቅድሚ ኩናትን ድሕሪ ኩናትን ፍቓድ ዝተዋሃቡ ኣካላት 
ዝሰርሕን ዘይሰርሕን፣ ሕጋዊን ዘይሕጋውን፣ ንፍለ ተባሂሉ 
‘ውን ዝተፈለየሉ ኩነታት ኣሎ። እዚ ከምፅቡቕ ወይ ከም 
ጥንካረ ክውሰድ ዝኽእል ‘ዩ። እዚ ንቐፃሊ ‘ውን እንታይ 
ከንሰርሕ ከምዘለና ዘመላኸተ ‘ዩ። እዚ ተፈልዩ ኣሎ ፍቃድ 
ዝወሰደ ክንዲዚ ዝኣክል፣ኣብ ስራሕ ዘሎ ‘ውን ክንደይ 
ኣሎ ዝብል ተፈሊጡ ኣሎ። ኣብ ስራሕ ዘየለ ‘ውን ከምኡ። 
ብተወሳኺ ሕጋዊ መን ‘ዩ? ሕጋዊ ዘይኾነ ኸ መን ‘ዩ? 
ዝብል እንድሕር ተነፂሩ ካብኡ ቐፂሉ እንታይ ‘ዩ ክግበር፤ 
ከም ክልል ነቲ ሕጋዊ ደንብን መምርሕን ኣውፂኢና ኣለና፤ 
ስርዓት ሒዙ ዝንቐሳቐሰሉ መንገዲ ድማ ክፍጠር ‘ዩ። 

ወጋሕታ፡- እዚ ከምዘለዎ ኮይኑ ኣብ መወዳእታ 
2016 ዓ.ም በጀት ዓመት ብሓፈሻ ምስ ትልሚ 
እቶትን ኣፈፃፅማን፣ ከምኡ ‘ውን ዝነበሩ ኢሕጋዊ 
ስራሕቲ ሕጋዊ ኣብ ምግባር ተተሓሒዙ እንታይ 
ይመስል?

ኣይተ ፍስሃ፡- ኣብ ሕሉፍ ዓመት 2016 በጀት 
ዓመት ንደቒ ተባዕትዮ ዝተተሓዘ ትልሚ 22ሺሕን 500፣ 
ንደቒ ኣንስትዮ 22 ሺሕን 500 እንትኸውን ብድምር 
45ሺሕ ‘ዩ።  ኣፈፃፅመኡ እንትረአ ድማ ንደቒ ተባዕትዮ 
33ሺሕን38፣ ንደቒ ኣንስትዮ 16ሺሕን897 እንትኸውን 
ብድምር ድማ 48ሺሕን935 ‘ዩ። 

   ብኻሊእ ወገን ብደረጃ ወረዳን ክልልን ኣታዊ 

ንምርካብ መደብ ተታሒዙ እናተሰርሐ ዝነበረ ኮይኑ፤ 
ብኽልል 10ሚልዮን ብር፣ ብወረዳ 18ሚልዮን ብር፣ 
ብድምር 28ሚልዮን ብር ‘ዩ ነይሩ። ኣብዚ ዝተኣከበ 
ብክልል 11ሚልዮንን622ሽሕን 224፣ ብወረዳ 19ሚልዮንን 
842ሺሕን167 ኮይኑ ብድምር ድማ 31ሚልዮንን 
464ሺሕን 391 ‘ዩ። ካሊእ ኣብዝሓለፈ ዓመት ኣብ ከም 
መዓድን ወርቒ ብርክት ዝበለ ኢሕጋዊ ስራሕ ነይሩ ‘ዩ፤ 
ኣብዚ ሕዚ እዋን እዚ ኣብ ምንታይ ኩነታት ይርከብ 
እንተይልና፤ ብዘይ ሕጋዊ መገዲ ኣብ ወርቂ ዝስርሑ 
ስራሕቲ ብዝሕ ዝበሉ ‘ዮም ነይሮም። ናይ ዓሰርተ ወርሒ 
መደባት ኣብዝሓለፈ ‘ውን ዝገለፅክዎ ናብ 3ነጥቢ 12  ኪሎ 
ግራም ‘ዩ ብኢሕጋዊ ኣታዊ ኮይኑ፤ ናይ 12ወርሒ ከንርኢ 
እንተለና ድማ ልዕሊ 50ኪሎ ወርቂ ብሕጋዊ ኣታዊ 
ተገይሩ ኣሎ። ሕዚ እዚ እንታይ ‘ዩ ዘሪአካ ካብ መጀመርያ 
ክሳብ ሕዚ ኣብቲ ቑፅፅር ለውጢ ከምዘሎ ‘ዩ። ብዙሕ 
ናብ ሕጋዊ መንገዲ እናተመለሰ ከምዝኾነ ‘ዩ ዝሕብረልካ፤ 
ከም መንግስቲ እቲ ቑፅፅር ከመይ ይኹን? በበይ ከባቢ ‘ዩ 
ንደገ ዝወፅእ ዘሎ? ከም መንግስቲ ከመይ ቑፅፅር ንግበረሉ 
ኣብዝብል ትኹረት ተዋሂብዎ ‘ዩ። ኣብከምዚኦም ዝበሉ 
ነገራት እናተሰርሐ ‘ዩ መፂኡ ሕዚ ‘ውን ይስራሕ ኣሎ 
‘ዩ። እዚ ጠቅላላ ኣብ ከባቢ  መወዳእታ 2016 በጀት 
ኣመት ናብዚ ብርኪ በፂሑ ኣሎ። ናብ 50 ኪሎ ግራም 
ደይቡ ኣሎ። እዚ ናብቲ ንቡር እናተመለሰ ከምዝኾነ ‘ዩ 
ዘሪአካ። ምስቲ ናይ ቅድሚ ኩናት ዝነበረ ክነፃፀር እንከሎ 
ግና መጠኑ ኣዝዩ ትሑት ‘ዩ። እቲ ምኽንያት ድማ ኩሉ 
ከምዝፈልጦ ምስቲ ዝነበረ ኩናት ተተሓሒዙ ‘ዩ።  ይኹን 
‘ምበር ምስቲ ኣብቲ ኩናት ምንባርና ብዙሕ ትሑት ‘ዩ 
ከንብል ኣይንኽእልን። እዚ ዋላ ብጣዕሚ ትሑት ይኹን 
እቲ ኣዝማምያ ግና ናብ ስርዓት እናኣተወ ከምዝኾነ ‘ዩ 
ዘሪአካ። 

እቲ ግዝያዊ ምምሕዳር ይኹን ዘሎ ኩነታት ምሕደራ 
ነዚ እንድሕር ዘይኣፅርይዎ ናብ ኖርማል ስራሕቲ 
ንምእታው ኣፀጋሚ ‘ዩ ዝብል ገምጋም ስለ ዘሎ እቲ 
ግዝያዊ ምምሕዳር ዓብዪ ትኹረት ገይሩ እናሰርሐሉ 
‘ዩ ዝርከብ። ብኡ መሰረት ድማ እቲ ዝረአ ዘሎ ለውጢ 
ምስክር ‘ዩ። ሕዚ ግና እታ ዓባይ ነገር እንታይ ‘ያ ሕጋውን 
ዘይሕጋውን ተፈልዩ ኣሎ፤ ኣብቐፃሊ እቲ ናይ ምሕደራ 
ስርዓት እናተረጋገዐ ብዝኸደ ቑፅሪ ዘይሕጋዊ ዝወፀሉ 
ወይ ክሰርሕ ዘይኽእል ምዃኑ እንድሕር ተረጋጊፁ ካብ 
መስርሕ ዝወፀሉ ኩነታት ተፈጢሩ ብሕጋዊያን ዝትከአሉ 
ኩነታት ምፍጣሩ ዘይቐሪ ‘ዩ። 

ወጋሕታ፡- ኣብ2017 ዓ.ም በጀት ዓመት 
ዝተተለመ ስራሕ እንታይ ይመስል? 

ኣይተ ፍስሃ፡- ኣብ 2017 ዓ.ም ኣታዊ ንምርካብ 
ዝተታሓዘ መደብ ኣሎ፤ ነዚ ዝምልከት ካብ ንህቦ 
ግልጋሎት ብምብጋስ ኮይኑ ብክልል 15ሚልዮን፣ ብወረዳ 

 ኣብ ኣጣቓቕማ መዓድን ዝነበሩ ክፍተታት. . .
20ሚልዮን ኮይኑ ብድምሩ 35ሚልዮን ‘ዩ። እዚ ከምዘለዎ 
ኮይኑ ኣብ 2017 ዓ.ም ናብ ብሄራዊ ባንኪ 8ሚኢቲ ኪ.ግ 
ኣታዊ ንምግባር፤  ብተወሳኺ 60 ኪ.ግ ሳፋየር ናብ 
ዕዳጋ ንምቅራብ ኮይኑ ብደረጃ ክልል  ን50 ሰብ ሃፍቲ 
ናይ ምፍራይ ፍቃድ መሪፅካ ዘለውሉ ደረጃ ምፍታሽ፤ 
ተኸሊሉ ንልምዓት ድሉው ዝኾን ኳሪ ሳይት ብክልል 
172ሄክታር፣ ብወረዳ2300ሄክታር ተተሊሙ ኣሎ። 

ብሓፈሻ ከንሪኦ እንተለና ኣብቲ ስራሕ ሕጋውያን 
ኣለዉ፤ ዘይሕጋውን ‘ውን ኣለዉ፤ እቶም ዘይጋውያን 
ሕጊ ክሕዙ ክግበር ‘ዩ፤ ሰፊሕ መሬት ኣሎ፤ እንደጋና 
ደንቢ ኣውፂእና ኣለና፤ መምርሒ ‘ውን ኣውፂእና ኣለና፤ 
ብኽብሪ ዝተሰናበቱ ወገናት ኣለዉ፤ እዚኣቶም ብትኽክል 
ኣብኡ ኣትዮም ዝርብሕሉ ወይ ዝሰርሕሉ ኩነታት 
ክፍጠር ‘ዩ። እቲ ዝበዝሕ ዝተሰናበተ መንእሰይ ‘ዩ ዘሎ። 
ስለዚ ነዚኣቶም ብዝተኻኣለ መጠን ኣብቲ ናይ መዓድን 
ዘሎ ፖተንሻል ብስፍሓት ክሳተፍሉ ዝኽእሉ ኩነታት 
እናሰራሕና ኢና ንርከብ። እቲ ወፂኡ ዘሎ መምርሕን 
ደንብን ነዚ ዘማእኸለ ‘ዩ፡፡

ድሓር እተን ዘለዋ ድኽመታት ንምእላይ ጥቡቕ 
ክትትልን ድጋፍን ክግበር ‘ዩ። ካብቲ ዝሓለፈ ዝሓሸ 
ክኸውን ‘ዩ ዝስራሕ ዘሎ፤ ብኻልኣይ ደረጃ እተን 

መምርሕን ደንብን ዋና ትሕዝተኦን እንታይ ‘ዩ እንተይልና 
ካብ መዓድን ክርከብ ዝኽእል እቶት ንኽልል ይኹን ንሃገር 
ኢኮኖሚያዊ ረብሓ ዘለዎ ዓብዪ እቶት ንምርካብ ‘ዩ። 

ሓደ ዝመፅእ ኢንቨስተር፣ ናይ ኢንቨስተር ሕቶ 
ሒዙ  ክቀርብ እንተሎ፣ ፈቃድ ይዋሃበኒ ክብል እንተሎ 
ክፍፅሞ ዝግባእ ግብኡ ክፍፅም ከምዘለዎ ‘ዩ እቲ ወፂኡ 
ዘሎ ደንቢ ዘቕምጥ። ካብቲ ደንቢ ድማ እቲ ዝሓሸ 
መምርሒ ነዚ ዘፍፅም ‘ዩ። ስለዚ ኣብ 2017 በጀት ዓመት 
ካብ መዓድን ክርከብ ዝግበኦ ፍርያት ንምርካብ ዓብዪ 
መደብ ተታሒዙ ኣሎ። ስለዚ ብሓፈሻ ክረአ እንተሎ ኣብ 
መንእሰይ ዘለና ናይ ስራሕ ዕድል ፈጠራ ከም ቢሮ መሬትን 
መዓድንን ኣብ መሬት ናይ መስርሒ ቦታ ኣብ ምሃብ፣ ኣብ 
መዓድን ‘ውን እተን ዘለዋ ፖተንሻል ኣፅኒዕኻ ካልኦት ናይ 
መዓድን ቦታታት ኣፅኒዕኻ ኩሉ ብሕጊ መሰረት ካፍቶም 
ዘይሕጋዊን ‘ውን ሕጋዊ ዝኾነሉ ኩነታት ብምፍጣር፣ 
ብኣንፃሩ ድማ ነቲ መምርሕን ደንብን መሰረት ገይርካ እቲ 
መንእሰይ ተጠቓሚ ዝኾነሉ ኩነታት ንምፍጣር መደብ 
ተታሒዙ እናተሰርሐ ይርከብ። እዚ ኣብ ናይ ማሕበራዊን 
ኢኮኖሚያውን ኩነታት ክልልና ዓብዪ ለውጢ ዘምፅእ 
‘ዩ። ካብቲ ኩናት ዝተመልሰ ብርክት ዝበለ መንእሰይ 
ኣለና፤ እዞም መናእሰይ ካብ ተስፋ ምቑራፅ ወፂኦም 

ንበዓሎም ተረቢሖም ቤተሰቦም ንምጥዋር ዘኽእሎም 
ኩነታት ናይ ምፍጣር መደብ ተታሒዙ እናተሰርሐሉ 
ይርከብ። 

ስለዚ ሰፊሕ ዝኾነ ናይ ስራሕ ዕድል ንምፍጣር ከም 
ሓደ ዓብዪ መደብ ተታሒዙ ኣብዚ 2017 በጀት ዓመት 
እናተሰርሐ ይርከብ። እዚ ድማ ናብቲ ክልል ይኹን ናብቲ 
ፌዴራል ክኣቱ ዝግበኦ እቶት ከርክብ ዘኽእል ‘ዩ። ቅድሚ 
ሕዚ ዘይነበረ ኣብቲ ደንቢ ሕድሕድ እቲ በዓል ሃፍቲ 
ክገብሮ ዝግባእ ብምፍፃም ብኡ መሰረት ኣብ መዓድን 
ዘሎ እቶት ኣዝዩ ሓፍ ዝብለሉ ኩነታት ንምፍጣር ‘ዩ 
ተሓሲቡ ዝስራሕ ዘሎ። እዚ ናይቲ መንእሰይ ስራሕ 
እድል ንምፍጣርን ናይቲ ክልል ኢኮኖሚ ንምዕባይን 
ክልቲኡ ተደሚሩ ኢኮኖሚያዊ ዕቤት እቲ ከባቢ ዘምፀኦ 
ለውጢ ዓብዪ ‘ዩ ዝብል ተስፋ ተገይርሉ ብትልሚ ደረጃ 
እናተሰርሐ ይርከብ። 

ወጋሕታ፡- ኣብዚ ዙርያ እዚ ክተርፍ ዘይግበኦ 
ሓሳብ እንተሃልዩ ተዝገልፁልና፤ 

ኣይተ ፍስሃ፡- ክጥቀስ ኣለዎ ዝብሎ ሓሳብ ቅድም 
ኢለ ብተወሰና ደረጃ ከምዝገለፅክዎ፤ እዚ ክልል ኣብ 
ኩናት ከም ምፅንሑ መጠን ሰፊሕ ዝኾ ናይ ስራሕ 
ሕፅረት ኣሎ ‘ዩ። ብፌዴራል ድማ ብርክት ዝበሉ ናይ 

መዓድናት ፈቃድ ዝተዋሃቡ ኣለዉ፤ ዓበይቲ ካምፓኒታት 
ማለት ‘ዩ። እዞም ካምፓኒታት እዚኣቶም ምንም ዓይነት 
ፍርያት ኣይሃቡን እቲ ሒዞሞ ዘለዉ ሰፊሕ መሬት ‘ዩ። 
እዞም ኣካላት እዚኣቶም ናብ ስራሕ ክኣትዉ ኣለዎም። 
ስራሕ ምስኣተዉ ድማ እቲ ናይ ከባቢ ሕብረተሰብ 
ተረባሒ ዝኾነሉ ኩነታት ይፍጠር። እንተዘይኮይኑ ሓደ 
እቲ ዝሓዝዎ ቦታ ፅቡቕ ናይ መዓድን ፖተንሻል ዘለዎ ‘ዩ። 
ካሊእ ብደረጃ ስፍሓት ከንርኢ እንተለና ሓደ ኢንቨስተር 
ዝሕዞ ዳርጋ ሓደ ወረዳ ‘ዩ። ኣዝዩ ሰፊሕ ‘ዩ። ስለዚ 
ኩሎም ብፌዴራል ፈቓድ ዝወሰዱ ኣካላት ናብ ተግባር 
ክኣትዉ ፌዴራል ክሰርሕ ኣለዎ። እቲ ፌዴራል በዓሉ 
ፈቓድ ዝሃቦም ስለ ዝኾኑ መንግስቲ ፌዴራል ኣብዪ 
ትኹረት ተዝገብረሉ ዝብል ሓሳብ ኣለኒ። ወይ እቶም 
ፈቃድ  ዝወሰዱ ኣካላት እዚ ክገብሩ እንተዘይክኢሎም 
እቲ ዘሎ ናይቲ ከባቢ  መንእሰይ በዓሉ ኣብኡ ተዋፊሩ 
ኣብቲ ቦታ ዝሰርሐሉ እንድሕር ተፈጢሩ ዓብዪ ረንሓ 
‘ዩ ነቲ ህዝቢ። 

ወጋሕታ፡- ንዝሃቡና ሰፊሕ መብርሂ 
የቕንየልና። 

ኣይተ ፍስሃ፡- ኣነ ‘ውን ሓሰባይ ንምግላፅ ስለ 
ዝዓደምኩምኒ የቕንየለይ።  

መሰረት ገብረዮሃንስ

ኣዲስ ኣበባ፡- በዓል ኢሬቻ ርክብ ህዝቢ ንህዝቢ 
ንምጥንኻርን ቱሪዝም ንምስፍሕፋሕን ምችዉ ኩነታት 
ዝፈጥር ከምዝኾነ ምምሕዳር ከተማ ኣዲስ ኣበባ 
ኣፍሊጡ። 

ሓላፊ ናይታ  ከተማ ባህሊ፣ ኪነጥበብን ቱሪዝምን 
ሂሩት ካሳው (ዶ/ር) ኣብ ዝሃበኦ መግለፂ ከምዝገለፀኦ፤ 
በዓል ኢሬቻ ርክብ ህዝቢ ንህዝቢ ንምጥንኻርን 
ቱሪዝም ንምስፍሕፋሕን ምችዉ ኩነታት ዝፈጥረ ‘ዩ 
ኢለን፡፡

ኢትዮጵያ ባዓላት ኣደባባይ ካብ ብዙሕ ባህልን 
ሕብረ ብሄራውነት ዝተረኸቡ ‘ዮም ዝበላ እተን 
ሓላፊት፤ እቶም በዓላት ኢትዮጵያውያን ብሓድነትን 
ሕብረትን ተኸባቢሮም ንኽነብሩ ዝገበሩ ዓምዲ ‘ዮም 
ኢለን። ብህዝቢ ኦሮም ብድምቐት ዝኽበር ኢሬቻ ካብ 
ኢትዮጵያ ባዓላት ኣደባባይ እቲ ሓደ ከምዝኾነ ድሕሪ 
ምግላፅ፤ እቲ ባዓል ሕብረት ፣ሓድነት፣ ምድግጋፍን 
ፍቕርን ዝስበኸሉ ከምዝኾነ ገሊፀን። 

ኢሬቻ ካብ ዝሓለፈ ዘመን ናብ ሓድሽ፣ ካብ 
ፀልማት ናብ ብርሃን ምስግጋር ብምሕሳብ ንፈጣሪ 
ምስጋና ዝቐርበሉ  በዓል ኣዳባባይ ከምዝኾነ ዝገለፃ 
ሂሩት (ዶ/ር)፤ ኢሬቻ ብዝተፈላለየ ኽዳውንትን 
መጋየፅታትን ደሚቑ ዝኽበር ብምዃኑ ንውፅኢት ጥበብ 
ፈጠራን መሸጥን ዓብይ ግደ ከምዘለዎ ኣብሪሀን። 

እቲ በዓል ኣብ ከተማ ኣዲስ ኣበባ ብዙሓት 
ዕዱማት ኣብ ዝተረኸብሉ ዝኽበር ብምዃኑ ርክብ 
ህዝቢ ንህዝቢ ከምዘጠናኽር ድሕሪ ምግላፅ፤ ኢሬቻ 

ኢሬቻ ርክብ ህዝቢታት ንምጥንኻርን ቱሪዝም 
ንምዕባይን ምችዉ ኩነታት ዝፈጥር ‘ዩ 

ንኣዲስ ኣበባ ብዙሕ በረከት ዘለዎ በዓል ከምዝኾነ 
ብምግላፅ፤ እታ ከተማ ናይ ቱሪስት መሳጋገሪት ጥራሕ 
እንተይኾነትስ መባፅሒ ንምግባር ዘኽእሉ መስሕብ 
ቱሪስት ከምዝኾነ፤ ግልጋሎት ወሃብቲ ትካላት ሓዊሱ 
ናይቲ ከተማ ልምዓት ንዘፈር ቱሪዝም ምችው ኩነታት 
ከምዝፈጠረ ኣረዲአን። 

ከም ኢሬቻ ዝበሉ በዓላት ኣደባባይ ናይ ሃገር 
ውሽጢ ቱሪዝም ንምስፍሕፋሕ ዓብይ ግደ ከምዘለዎም 
ብምግላፅ፤ ብፍላይ ቱሪዝም ውሽጢ ሃገር ባህሊ 
ንምፍጣር ዓብይ መሰረት ከምዘለዎ ኣብሪሀን። ብዓለም 
ለኸ ዘይድህሰስ ቅርሲ ኾይኑ ንክምዝገብ እናተሰርሐ 
ከምዝኾነ ‘ውን እተን ሓላፊት ገሊፀን። 

ሓላፊ ፕሬስ ሴክሬተሪያት  ቤት ፅሕፈት ከንቲባ 
ከተማ ኣዲስ ኣበባ ሚኤሳ ኤሌማ(ዶ/ር) ብወገኖም፤ 
ኢሬቻ ሰብ ምስ ሰብ ከምኡ ‘ውን ምስ ተፈጥሮ ሰላም 
ዝሰፍነሉን ስለ ሰላም ዝስበክ በዓል ‘ዩ። ናይ ሎሚ በዓል 
ኢሬቻ ከተማ ኣዲስ ኣበባ ብኮሪደር ልምዓትን መሊስኻ 
ምልማዕ ስራሕቲ ፀቢቓን ኣብ ዘላቶ ዝኽበር ብምዃኑ 
ፍሉይ ዝገብሮ ‘ዩ ዝበሉ እቶም ሓላፊ፤ ብከተማ 
ብሓሙሽተ መእተዊ በርታት ኣጋይሽ ንምቕባል 
ምድላው ተዛዚሙ ‘ዩ። 

ነቲ በዓል ብብርኪ ከተማ ዝተፈላለዩ ምድላዋት 
ከምዝተገበረ  ድሕሪ ምግላፅ፤ ኤግዚብሽን፣ ፎረም 
ሓዊሱ እቲ ባዓል ባህሉ ሓልዩ ብድምቐት ንክኽበር 
ኣድላይ ምድላው ከምዝተገበረ ገሊፆም። በዓል ኢሬቻ 
2017 ዓ.ም ‹‹ኢሬቻ ንህዳሰ ባህልና›› ብዝብል መሪሕ 
ሓሳብ መስከረም 25 ኣብ ሆራ ፊንፊኔ 26 ኣብ ሆራ 
ኣርሰዲ ከምዝኽበር ምግላፁ ዝዝከር ‘ዩ። 

ኣብርሃ ሓጎስ

ኣዲስ ኣበባ፡- ኮሚሽን ሃገራዊ ምክክር ኢትዮጵያ 
ካብ ኣብ ኢትዮጵያ ዝነብሩ ማሕበራት ዲያስፖራ 
ዝተኣኻኸበ  ኣጀንዳን ብኣርቲስት ዘለቀ ገሰሰን ናይ ሙያ 
መሻርኽቱን “እንመካከር” ብዝብል ርዕሲ ዝተሰርሐ 
ክሊፕ ሙዚቃ ብቕድሚ ትማሊ ተረኪቡ። እቲ ኮሚሽን 
ኣብ ክልል ዓፋር ናይ ኣጀንዳ ኸይዲ ምትእኽኻብ 
ብቕድሚ ትማሊ ኣጀሚሩ።

ዋና ኮሚሽነር ኮሚሽን ሃገራዊ ምኽክር ኢትዮጵያ 
መስፍን ኣርዓያ (ፕ/ር) ኣብቲ እዋን ከምዝገለፅዎ፤ እቲ 
ኮሚሽን ኣብዛ ሃገር ዘየረዳድኡ ጉዳያት በምኽክርን 
ብዝሰልጠነ መንገዲ ንምፍታሕ እናተሰርሐ ይርከብ።

ኣብ ወፃኢ ሃገር ዝነብሩ ኢትዮጵያውያንን ናይቲ 
ሃገራዊ ምኽክር ዋና ተሳተፍቲ ንምግባር እናተሰርሐ 
ይርከብ ዝበሉ ‘ቶም ዋና ኮሚሽነር፤ ቅድም ክብል 

እቲ ኮሚሽን ኣብ ኢትዮጵያ ካብ ዝነብሩ ማሕበራት ዲያስፖራ ዝተኣከበ ኣጀንዳ ተረኪቡ
ኣብ ኣፍሪካ፣ ኣብ ማእኸላይ ምስራቅ፣ ኣብ ኣውሮፓ፣ 
ኣብ ካናዳ፣ ኣብ ሰሜን ኣሜሪካን ካልኦት ሃገራት ምስ 
ዝነብሩ ኢትዮጵያውያን ብዛዕባ እቲ ኮሚሽን ሃገራዊ 
ምኽክር ዓላማ ልዕሊ 10 ብበይነ መረብ ዘተ ምግባሩ 
ኣልዒሎም።

ኣብ ጉዳይ ኢትዮጵያ ይምልከተኒ ‘ዩ ዝብል 
ኩሉ ዝኾነ ዓይነት ሕቶ ኣይተርፍን ዝበሉ እቶም ዋና 
ኮሚሽነር፤ ኣብ ወፃኢ ሃገር ዝነብሩ ኢትዮጵያውያን 
ሃገራዊ ረብሓ ኣለዎም ዝብልዎም ሕቶታት ብመልክዕ 
ኣጀንዳ ሓንፂፆም ብሓባር ይኹን ብውለቀ ናብቲ 
ኮሚሽን ምልኣኽ ይኽእሉ ‘ዮም ኢሎም።

ኣብ ወፃኢ ሃገር ዘለው ኢትዮጵያውያን ብዝተዋደደ 
መልክዕ ሕቶታቶም ምቕራብ ጥራሕ ዘይኮነስ እቲ 
ኮሚሽን ናብ ዝተወሰኑ ወፃኢ ሃገራት ብኣካል ብምኻድ 
ብዛዕባ ፅንሰ ሓሳብ ሃገራዊ ምኽክር፣ እናተሰርሑ 
ስለዘለው ስራሕቲታትን ንቀፃሊ ኣከያይድኡ 

ብዝምልከት ኣብዛ ሃገር ምስ ዝርከቡ ኢትዮጵያውያን 
ዘተ ከምዝገብር ሓቢሮም።

ኣብቲ ዘተ ንዝልዓሉ ሕቶታት፣ ደንገርገር ፈጢሮም 
ክሳብ ሐዚ ኣብ ዝፀንሑ ጉዳያትን ሃገራዊ ምኽክር 
ብዝምልከትን ግቡእ ገለፃ ከንገብር ኢና ክብሉ 
ኣረዲኦም።

ንሃገራዊ ምኽክር ግብዓት ዝኾኑ ኣጀንዳታት 
ብዝተፈላለዩ ክልላት እናተኣከበ ከምዝነበረ 
ብምዝኽኻር፤ ቕድሚ ትማሊ ‘ውን ኣብ ኢትዮጵያ 
ካብ ዝነብሩ ማሕበራት ዳያስፖራ ዝተኣኻኸበ ኣጀንዳ 
ክምዝተረከቡ ገሊፆም።

ካብ ወረዳ ጀሚሩ ዘየስማዕምዑ ጉዳያት 
ብዘማእኸለ ደረጃ ናብቲ ኮሚሽን እናቀረቡ ዘለውሉ 
ምዕራፍ ምዃኑ ብምግላፅ፤ ኣብ ቀፃሊ ግዜ ውልቀ ሰባት 
ኣጀንድኦም ብዝተፈላለዩ መራኸብቲ ሓፋሻት ብቀጥታ 
ናብቲ ኮሚሽን ዘቕርቡሉን ክምኡ ‘ውን ካብ ወረዳ 

ክሳብ ማዕኽልን ብብርኪ ፌዴራል ኣጀንደኦም ነቲ 
ኮሚሽን ከቕርቡ ‘ዮም ኢሎም።

እቲ ኮሚሽን ኣብ ወፃኢ ሃገር ዝነብሩ 
ኢትዮጵያውያንን ተወለድቲ ኢትዮጵያን ዘቕረብዎ 
ኣጀንዳ ኣብዝኾነ ግዜ ንምቅባል ድልው ምዃኑ 
ኣረጋጊፆም።

ኣብ ወፃኢ ሃገር ዝነብሩ ኢትዮጵያውያን እቲ 
ሃገራዊ ምኽክር እናሰርሖ ዘሎ ሰራሕን ብዛዕባ ቀፃሊ 
ኣከያይድኡን ግንዛበ ንክህልዎም ከምዝግባእን ንቁሕ 
ተሳትፎ ክገብሩ ከምዝግባእ ተዛሪቦም።

ብኻሊእ ወገን ፕሬዚዳንት ማሕበር ዲያስፖራ 
ኣዲስ ኣበባ ኣርቲስት ዘለቀ ገሰሰ ንመኻኸር ብዝብል 
ርዕሲ ኣዳልዩ ቅድሚ ሕዚ ነቲ ኮሚሽን ምኽክር 
ብድምፂ ቅዳሕ ጥራሕ ዘበርከቶ ክሊፕ ሙዚቃ ዘረከበ 
እንትኸውን፤ ንኣርቲስት ዘለቀን ንመሻርኽቲ ሞያኡን 
ድማ ምስጋና ኣቅሪቦም።

ኣብቲ ክልል ብፍላይ ክሳብ 2016 ዝነበሩ ፀገማት 
እንትገልፁ  ምስቲ ኣጋጢሙ ዝነበ ኩናት ተተሓሒዙ ልሕልሕ 
ዝበለ ክትትልን ቑፅፅርን ብምንባሩ ፍቓድ ወሲዶም ‘ውን 
ናብ ስራሕ ዘይኣተዉ ኣለዉ፤ ምስ እዞም ፀገማት እዚኣቶም 
ተተሓሒዞም ድማ ኣብ መኣድን ዝነበረ ምሕደራ ጉድለታት 
ስለ ዝነበሮ  ስርዓት ዝጎደሎ ኣጣቓቕማ ነይሩ ‘ዩ። ካብቶም 
ፀገማት ካብ ላዓሊ ክሳብ ታሕቲ ዝተዘርገሐ ንፁር ዝኾነ 
ምሕደራ መኣድን ኣይነበረን ይብሉ። 

ደምቢ ዘውፅእ እቲ ክልል ‘ዩ ነይሩ፤ ኣዋጅ ዘውፅእ ግና 
መንግስቲ ፌዴራል ‘ዩ። እዚ ዘይምንባሩ ሓደ ዓብዪ ፀገም 
ምሕደራ ማኣድን ነይሩ ‘ዩ። ካብቲ ደንቢ ተበጊስካ ድማ 
በቢኸባቢኡ መምርሕን ኣፋፃፅማን ይወፅእ። እዚ ደንብን 
መምርሕን ኣይነበሮን፤ ብፍላይ ምስቲ ዝነበረ ናይ ኩናት 
ኩነታት ተተሓሒዙ እዚ ከምሓደ ዓብዪ ክፍተት ወይ ድኽመት 
‘ዩ ኢልካ ምውሳድ ይከኣል ‘ዩ ይብሉ፡፡

ኣብ ወረዳታት ብርክት ዝበሉ መዓድናት ኣለው፤ ኮይኑ 
ግና ወሪድካ ውሑድ ክኢላ ሰብ ኢኻ ትረክብ፤ ስለዚ ኣብቲ 
ኣዋዳድብኡ ‘ውን ብዝግባእ ዝተወደበ ምሕደራ ኣይነበሮን። 
ኣብቲ ናይ መዓድን ምፍራይ ክሳብ ታሕቲ ብዝግባእ ሓይሊ 
ሰብ ኣይተዋቀረን። በዚ ምኽንያት ድማ ዘይሕጋውያን 
መፍረይቲ መዓድናት ክባራኸቱ ክኢሎም ‘ዮም፣ ስለዚ ብርክት 
ዝበለ ዝፈረየ ሃፍቲ መዓድን ድማ ብዘይ ኣገባብ  ክዛዋወር 
ተገይሩ ‘ዩ ይብሉ። 

ብፌዴራል ድማ ብርክት ዝበሉ ናይ መዓድናት ፈቃድ 
ዝተዋሃቡ ኣለዉ፤ ዓበይቲ ካምፓኒታት ማለት ‘ዩ። እዞም 
ካምፓኒታት እዚኣቶም ምንም ዓይነት ፍርያት ኣይሃቡን እቲ 
ሒዞሞ ዘለዉ ሰፊሕ መሬት ‘ዩ። እዞም ኣካላት እዚኣቶም 
ናብ ስራሕ ክኣትዉ ኣለዎም። ስራሕ ምስኣተዉ ድማ እቲ 
ናይ ከባቢ ሕብረተሰብ ተረባሒ ዝኾነሉ ኩነታት ይፍጠር። 
እንተዘይኮይኑ ሓደ እቲ ዝሓዝዎ ቦታ ፅቡቕ ናይ መዓድን 
ፖተንሻል ዘለዎ ‘ዩ። 

ካሊእ ብደረጃ ስፍሓት ከንርኢ እንተለና ሓደ ኢንቨስተር 
ዝሕዞ ዳርጋ ሓደ ወረዳ ‘ዩ። ኣዝዩ ሰፊሕ ‘ዩ። ስለዚ ኩሎም 
ብፌዴራል ፈቓድ ዝወሰዱ ኣካላት ናብ ተግባር ክኣትዉ 
ፌዴራል ክሰርሕ ኣለዎ። እቲ ፌዴራል በዓሉ ፈቓድ ዝሃቦም 
ስለ ዝኾኑ መንግስቲ ፌዴራል ኣብዪ ትኹረት ተዝገብረሉ 
ዝብል ሓሳብ ይህቡ። 

እዚ ከምዘለዎ ኮይኑ መንግስቲ ካብቲ ዘፈር ክረኽቦ ዝግባእ 
እቶት ክረክብ እንተኾይኑ ኣጣቓቕማ መኣድን ክመሓየሽ 
ከምዘለዎ ብምግላፅ፣ እቲ ክልል ኣብዚ ሕዚ እዋን ማለት ኣብ 
2017 በጀት ዓመት ቅድሚኡ ዝነበሩ ድኽመታት ብምምሕያሽ 
ዝሓሸ ስራሕ ንምስራሕን ሕግን ደንብን ብምውፃእ እናሰርሐ 
ከምዝርከብ የማላኽቱ። 

ብኻሊእ ወገን ኢትዮጵያ ብዙሓት ሃፍቲ ማዕድናት ዘለዋ 
እኳ እንተኾነት ብናይ ዓውዲ መኣድን ዓመታዊ ሰደድ እትረኽቦ 
እቶት 12 ሚኢታዊት ጥራሕ ‘ዩ ዝብሉ ድማ መምህር ስነ-ቑጠባ 
ዩኒቨርስቲ ኣዲስ ኣበባ ኣለማየሁ ገዳ (ፕሮፌሰር) ‘ዮም። 

ኣብዛ ሃገር ውሑልል ኣጣቓቕማ መኣድን ንግዲ እንተልዩ 
ወይ ብናይ ንግዲ ሰደድ እቶት ካብ ምዕባይ ብተወሳኺ፣ ዕድል 
ስራሕ ምፍጣር፣ ካብ ወፃኢ ዝኣቱ ፍርያት ኣብ ውሽጢ ሃገርና 
ምትካእ፣ ከምኡ’ውን ኣብ ኢንዱስትሪ፣ ሕርሻን ቁጠባዊ 
ምዕባለን ዝጭበጥ ለውጢ ምምፃእ ይከኣል’ዩ ክብሉ ይገልፁ።

ኣብ ሃፍቲ ማዕድን በቲ ዝድለ ደረጃ በምልማዕ ተጠቓሚ 
ንምዃን ካብቲ ሃፍቲ ማዕድን ዝርከብ እቶት ስርዓት ሰናይ 
ምምሕዳር ምትካል ግቡእ ምዃኑ የመልክቱ።

ኣብ ኩሉ ከባቢታት ሃገርና ዘተኣማምን ሰላም፣ እኹል 
ባጀትን ሓይሊ ሰብን እንተዘይሃልዩ ሃፍቲ መኣድን ብትኽክል 
ንምጥቓም ኣፀጋሚ ከምዝገብሮ ዝገልፁ ድማ ኣብ ዩኒቨርስቲ 
ኣዲስ ኣበባ ናይ ስነ ምድር መምህርን ተመራማሪን ደርጀ 
ኣያሌው (ፕሮፌሰር) ‘ዮም። መንግስቲ ነዞም ጉዳያት 
ግቡእ ቆላሕታ ሂቡ ዘሎ ሃፍቲ ማዕድን ብግቡእ ክፈልጦን 
ክንጥቀመሉን ኣድላዪ ምዃኑ የረድኡ።

ጉድለት ኣጠቓቕማ ሃፍቲ. . .



ኣብርሃ ሓጎስ

ኣብ መላእ እዛ ሃገር በቢዓመቱ ብድምቀት ካብ ዝኽበሩ 
ሃይማኖታዊ፣ ባህላውን ታሪኻውን በዓላት ኣደባባይ 
ብተወሳኺ፤ ኣብ ዝተፈላለዩ ኩርናዓት ኢትዮጵያ ዝነብሩ 
ብሄራት፣ብሄረሰባትን ህዝብታትን ‘ውን ናይ ባዕሎም ዝኾኑ 
ዝተፈላለዩ ታሪኻውን ባህላውን ፀጋታት ዘለውዎም በዓላት 
ይኽበሩ ‘ዮም፡፡ ብፍላይ ኣብዚ ወርሒ መስከረም ዝኽበሩ 
ዝተፈላለዩ ታሪኻውን ባህላውን ትሕዝቶ ዘለዎም ከም 
ኢሬቻ ኣብ ክልል ኦሮምያ ዝኽበር ሓዊሱ ኣብ ከባቢ ደቡብ 
ክፋል እዛ ሃገር ዝርከቡ ኣብ ብዙሓት ከባቢታት ዝተፈላለዩ 
በዓላት ይኽበሩ ‘ዮም፡፡

ብፍላይ በዓል ኢሬቻ በቢዓመቱ ኣብ ወርሒ መስከረም 
ብድምቀት ከምዝኽበር ዝፍለጥ ኮይኑ፤ ብዝበለፀ ኣብ ኣዲስ 
ኣበባ ሆረ ፊንፊኔን ኣብ ቢሾፍቱ ድማ ሆረ ኣርሰዲ ብርክት 
ዝበለ ህዝቢ ኣብ ዝተኣከበሉ ብድምቀት ይኽበር ናይ 2017 
ዓ.ም  በዓል ኢሬቻ ‘ውን ባህላዊ ክብርታቱ ብዝሓለወ 
መልክዕ ድሕሪ ፅባሕ መስከረም 25 ኣብ ኣዲስ ኣበባ ሆራ 
ፊንፊኔ፣ መስከረም 26 ድማ ኣብ ቢሽፍቱ  ሆራ ሃርሰዴ 
ከምዝኽበር ሕብረት ኣባገዳታት ኦሮምያ ኣፍሊጡ ‘ዩ። 

ንምዃኑ ታሪኻዊ መሰረትን ኣከባብራን በዓል ኢሬቻ 
ንህዝቢ ኦሮሞ ዘለዎ ረብሓ! እንታይ ‘ዩ? ንዝብል ሕቶ፤ ኣብ 
ኢንስቲትዩት መፅናዕትን ምርምርን ኦሮሞ ተመራማራይ 
ፎክሎር ስነ- ፅሑፍ ኦሮሞ ጌታቸው ኣበራ ንትፕኢ 
ከምዝተዛረብዎ ዝስዕብ ይመስል፡፡ ኦሮሞ ባህሉ፣ ቋንቁኡ፣ 
መንነቱ፣ ዘንፀባርቐሉ ናይ ዓርሱ ዝኾነ ስርዓት ገዳ ዘለዎ 
ህዝቢ ‘ዩ፤ ኢሬቻ ድማ ኣብ ውሽጢ ስርዓት ገዳ ብዛዕባ 
ህዝቢ ኦሮሞ ካብ ዘንፀባርቑ ስርዓታት ውሽጢ ሓደ ኾይኑ 
ብህዝቢ ኦሮሞ ንፈጣሪ (ዋቃ) ንምምስጋን፣ ንምልማን 
ተኣኻኺብካ ዝውፀአሉ በዓል ምስጋና ‘ዩ ክብሉ የብርሁ፡፡

  ኢሬቻ ብዝተፈላለየ ስያመታት ዝፅዋዕ ኮይኑ ብዓሌት 
ቱለማታት ኢሬቻ፣ ብዓሌት መጫታት ኢሬስ፣ ብሃረርጌ 
ድማ ኣሬሳ፣ ከምዝብሃሉን ካልኦት ስያመታት ‘ውን ከምዘለዎ 

መኣዲ ጥበብበዓላት ኣደባባይ መግለፂ ሓድነት፣ ሰላምን መስሕብ ቱሪዝምን

ብምሕባር፣ ብዝተፈላለየ ስያመታት እንተተፀውዐ ‘ውን እቲ 
ዝፍፀም ሥርዓት ግና ሓደ ዓይነት ምዃኑ ‘ዮም ዝገለፁ፡፡

ኢሬቻ ህዝቢ ኦሮሞ ብምምስጋን፣ ብፀሎት ፈጣሪ (ዋቃ) 
ንምልማን፣ ንምምስጋን ተኣኻኺብካ ዝውፅአሉ ምዃኑን እቲ 
በዓል ህዝቢ ኦሮሞ ንምምስጋን ኣብ ቅድሚ ፈጣሪ ዝቀርበሉ 
ከምዝኾነ ብምርዳእ፤ እዚ በዓል ኣብ ዝተፈላለዩ ኣንፈታት 
ዝካየድ እንተኾነ ‘ውን ብዋናነት ግና ኣብ ክልተ ኢሬፈናታት 
ከምዝኽበርን ኢዚኦም ድማ ኢሬቻ ቱሉን ኢሬቻ መልካን 
ተባሂሎም ይፅዉዑ ክብሉ ኣይተ ጌታቸው ይዛረቡ፡፡

እቲ ህዝቢ ከካብ ከባቢኡን ሰፈሩን ብምውፃእ ኣብ 
በቢከባቢኡ ዝርከቡ መልካታት ተረኺቦም ኢሬፈና የካይዱ 
ዝበሉ እቶም ተመራማሪ፣ካብ ክረምቲ ፀልማት፣ ጭቃን 
ዝናብን ፈጣሪ ኣውፂኡ ንመስከረም ኣደይ ዘሰጋገረን ራሕሲ 
ንዝሃበን ፈጣሪ (ዋቃ) ምስጋና ከምዘቅርቡን ኣብ ቅድሜና 
ዘሎ እዋን ብርሃን ‘ዩ ብምባል ዕንበባን ርሑስ ሳዕርን ብምሓዝ 
ንምምስጋን ናብ መልካ ከምዝውፃእ የረድኡ፡፡ ዕንበባን 
ርሑስ ሳዕርን ሒዝካ ንምምስጋን ናብ መልካ እንትውፃእ 
ዝተፈላለዩ ትርጉማት ክወሃቡ ከምዝስትውዓልን ይኹን 
እምበር ኢሬቻ ብሓድነት ፈጣሪ (ዋቃ) ዘመስግነሉ፣ ብሓባር 

ዝራኻበሉ፣ ዝዛተየሉን ባህሉ ዘንፀባርቀሉን ናይ ዕርቂ፣ ናይ 
ሓድነት፣ሰላምን ምስጋናን በዓል ምዃኑ ‘ዮም ዘብርሁ፡፡

እዚ በዓል ኢሬቻ ካብ ህዝቢ ኦሮሞ ሓሊፉ  ኣብዛ ሃገር 
ዝርከቡ ብሄር ብሄረሰባት ‘ውን ትፅቢት ዝግበሮን ተሳተፍቲ 
እቲ በዓል ዝኾንሉን ኣብ ሞንጎ ህዝቢ ንህዝቢ ምቅርራብን 
ምትእስሳርን ዝፍጠረሉ፣ ናይ ሓድነት፣ ፍቅሪ፣ ሰላምን 
ዘስፍን ከምዝኾነ ‘ዮም ዘርድኡ፡፡

በዓል ኢሬቻ ኣብ ውሽጡ ካብ ዝርከቡ ክብርታት ርክብ 
ንምፍጣር፣ ሃገራዊ ሓድነትን ንምምፃእ፣ ዕርቂ ንምውራድ፣ 
ሰላምን ንምምፃእ ልዑል ቦታ ከምዘለዎ ብምግላፅ፤ እቲ በዓል 
ክሳብ ሐዚ ካብ ዝተገበረሉ ፅንዓትን ምርምርን ብተወሳኺ 
ንረብሓ ሃገር ክውዕል ዝኽእለሉ መልክዕ ክስርሓሉ 
ከምዝግባእን በዓል ኢሬቻ ንዓለም ኣብ ምፍላጥ ‘ውን  
ምሁራን፣ ሚዲያ፣ ህዝብን መንግስትን ኦሮሞ ተሓዊስዎ ኩሉ 
ናይ ባዕሉ ግደ ክዋፃእ ከምዘለዎ ይዛረቡ፡፡ 

ኢሬቻ ርሑስ ሳዕሪ ብምሓዝ ፈጣሪ (ዋቃ) ንዝሃቦ 
ውህብቶ  ዝምስገነሉ ‘ዩ ዝብሉ ድማ ኣብ ዩኒቨርሲቲ ጂማ 
ናይ ስነፅሑፍ ኦሮሞ ፎክሎር መምህር ደረጄ ፉፋ (ዶ/ር)፤ 
ኢሬቻ ካብ ዘለውዎ ረብሓታት ሰላም ምውራድ፣ ዕርቂ 

ምምፃእን፣ ሓባርነትን ሓድነትን ዝፈጥር ምዃኑ ብምሕባር፤ 
ባህሉ፣ ስርዓቱ፣ ክብርታቱን ሕጉን ብዝሓለወ መልክዕ ኣብ 
ኢሬቻ ሰላምን ምውራድ፣ ሓድነትን ምምፃእ ዝከኣለሎም 
ጉዳያት ክፍለጡ ከምዝግባእ ይገልፁ፡፡

ኢሬቻ ናይ ሓድነት፣ ሰላም፣ ምትሕስሳብን፣ ክብርታቱን 
ባህሉን ምሕላው ከምዘድሊ ብምግላፅ፤ በቢ ዓመቱ ተኣኪብካ 
ምኽባር ጥራሕ ከይኮነ ክብርታት ኢሬቻ ዝኾኑ ሓድነትን፣ 
ሰላምን ብምውራድ ብሓባር ምንባር ከምዘድሊ የረድኡ፡፡

ኢሬቻ ከመይ ተጀሚሩ፣ ካብ መዓዝ ተጀሚሩ፣ ብኸመይ 
ክቅፅል ኣለዎ ንዝብሉ ሕቶታት በትኽክል ፅንዓት ክግበረሉ 
ከምዝግባእ ዘገለፁ ደረጄ (ዶ/ር)፣ ኢሬቻ ናይ ሰላም፣ ሓድነት 
በዓል ብምዃኑ ካብ መሠረቱ ጀሚሩ ብትኽክል ተፀኒዑ ነቲ 
ህዝቢ ምርዳእ ከምዝግባእን እቲ በዓል ‘ውን ናይ ኦሮሞ 
ጥራሕ ገይርኻ ምርኣይ ግቡእ ከምዘይኮነን ብምሕባር፤ ኣብ 
ኢሬቻ ሰላም፣ ምሰጋና፣ ሓድነት ዝስበኸሉ ብምዃኑ እቲ 
ጉዳይ ናይ ሓባር ከምዝኾነ ‘ዮም ዝገልፁ፡፡

ብተመሳሳሊ ኣብ ከባቢ ደቡብ ክፋል እዛ ሃገር ዝርከቡ 
ኣብ ብዙሓት ከባቢታት ዝተፈላለዩ በዓላት ኣብዚ ወርሒ 
መስከረም ብድምቀት ከምዝኽበሩ ዝፍለጥ ኮይኑ ካብዚኣቶም 
ድማ ዝተፈላለዩ በዓላት መለወጢ ዘበን ‘’ያሆዴ’’ናይ ብሄር 
ሃድያ፣ “ዮዮ ጊፋታ” ናይ ወላይታ፣ “መሽቀሮ” ናይ ካፈቾ 
“ዮ ማስቃላ” ናይ ጋሞን ካፋን ካልኦትን ዝተፈላለየ መሰረት 
ዝገበሩ ንዘበናት ካብ ወለዶ ናብ እናተሸገሩ ዝመፅኡን ናይ 
ባዕሎም ዝኾነ ስልሒት ኣቆፃፅራ ዘበን መሰረት ዝገበሩን 
በዓላት መለወጢ ዘበን ኣብዚ ወርሒ እናተኸበሩ ‘ዮም 
ዝርከቡ። 

እዚኦምን ካልኦት መሰል በዓላት ኣደባባይ ኢትዮጵያ 
ዘለውዋ ፀጋታትን ክብርታትን ንዓለም እትረኣየሎም 
መድረኻትን መግለፂ ምስሊ ሃገር፣ ሓድነት፣ ባህልን 
ታሪኽን ‘ዮም። ስለዝኾነ ‘ውን እዞም ሃገራዊ ረብሓ ዘለዎም 
ሓድግታትን ፀጋታትን ብምሕላው ናብ ወለዶ ክትሓላለፉን 
ብግቡእ ክፋለጡን ይግባእ።

 ወጋሕታ

በሪሁ ኣረጋን ኣብርሃ ሓጎስን

ኣዲስ ኣበባ:- በዓላት ኣደባባይ ንህንፀት ምስሊ ሃገር 
ስራሕቲ ልምዓት ንምፍላጥን ዝለዓለ ኣበርክቶ እናበርከቱ 
ምዃኖም ቢሮ ባህሊ፣ ኪነ ጥበብን ቱሪዝምን ምምሕዳር 
ከተማ ኣዲስ ኣበባ ኣፍሊጡ። ኣብ በጀት ዓመት 2017 ዓ.ም 
ኣብታ ርእሰ ከተማ ሓደ ሚሊዮን ዝኾኑ ቱሪስትታት ወፃኢ 
ሃገር ንምቕባል ከምዝተተለመ ተሓቢሩ።

ምክትል ቢሮ ሓላፊ ቢሮ ባህሊ፣ ኪነ ጥበብን 
ቱሪዝምን ምምሕዳር ከተማ ኣዲስ ኣበባ ኣይተ ሃፍታይ 
ገብረእግዚኣብሄር ንትካል ፕሬስ ኢትዮጵያ ከምዝገለፅዎ፤ 
ኣብ ሃገርና ኣብ ወርሒ መስከረም ብድምቀት ካብ ዝኽበሩ 
በዓላት ኣደባባይ በዓላት ዳሜራ መስቀልን ኢሬቻን 
ይርከቡዎም።

ኣብ በዓል ዳሜራ መስቀል ንምርካብ ካብ ዝተፈላለዩ 
ክፋላት ዓለም ብዙሓት ኣጋይሽ ከምዝተረኸቡ ዝተዛረቡ 
ኣይተ ሃፍታይ፤ ኣብ በዓል ኢሬቻ ንምርካብ ድማ ካብ 
ዝተፈላለዩ ከባቢታት ሃገርናን ሃገራት ዓለምን ብርክት 
ዝበለ ቑፅሪ ዘለዎም ኣጋይሽ ናብታ ከተማ ክመፁ ‘ዮም 
ኢሎም።

እዚ ‘ውን ምስሊ እታ ከተማ ንምህናፅ፣ ዘፈር ቱሪዝም 
ንምንቕቓሕን ሓደሽቲ መባፅሒ ቱሪስትን ስራሕቲ ልምዓትን 
ንምፍላጥን ዝለዓለ ኣበርክቶ የበርክት ክብሉ ተዛሪቦም።

በዓል ዳሜራ መስቀል ኢትዮጵያውያን ካብ 
ኣርባዕቲኦም መኣዝናት ነናይ ባዕሎም ባህላዊ ኽዳውንትን 
መጋየፅታትን ገይሮም ኸምኡ ‘ውን ቱሪስትታት ዝተፈላለያ 
ሃገራት ዓለም ናብታ መንበሪ ዝተፈላለዩ ብሄር ብሄረሰባትን 
ተምሳሌት ሓድነትን ዝኾነት ኣዲስ ኣበባ ብምምፃእ 
ምኽባሮም ኣዘኻኺሮም።

በዓል ዳሜራ መስቀል ንህንፀት ምስልን ኢኮኖሚያዊ 
ዕብየትን እታ ከተማ ካብ ዘበርከቶ ልዑል ኣበርክቶ 
ብተወሳኺ ሕብረ ቐለምና፣ ፅባቐናን ሓድነትናን ኣብ 
ኣደባባይ ንህዝቢ ዓለም ኣርኢና ኢና ብምባል፤ በዓላት 
ኣደባባይ እንትኽበሩ ጫማ ካብ ዝፀርጉ ዜጋታት ጀሚሩ 
ልዑል ግልጋሎት ክሳብ ዝህቡ ትካላት ኢኮኖሚያዊ 
ዓቕሞም ልዕል ዘብሉሉ ኩነታት ከምዝፈጥር ኣፍሊጦም።

ኣብ ዝመፅእ ቐዳም ዝኽበር በዓል ኢሬቻ ‘ውን ኣብ 

በዓላት ኣደባባይ ንህንፀት ምስሊ ሃገር ዝለዓለ 
ኣስተዋፀኦ እናገበሩ ‘ዮም

- ኣብታ ርእሰ ከተማ ኣብ 2017 ሓደ ሚሊዮን ቱሪስትታት ወፃኢ ንምቕባል ተተሊሙ

ዓለም ካብ ኢትዮጵያውያን ብተወሳኺ ፀጋ ዓለም ‘ዩ 
ዝበሉ እቶም ምክትል ቢሮ ሓላፊ፤ ኣብቲ በዓል ንምርካብ 
ካብ ዝኾነ ኣንፈት ንዝኣትዉ ኣጋይሽ ብኢትዮጵያዊ ባህሊ 
ምቕባል ጋሻ ብምቕባል ምስልን ኢኮኖሚን እታ ከተማ 
ንምዕባይ እናሰራሕና ኢና ኢሎም።

በዓላት ኣደባባይ ኣብታ ከተማ ዝተሰርሑ እናተሰርሑ 
ዝርከቡን ልምዓት ኮሪደር ሓዊሱ ኻልኦት ስራሕቲ ልምዓት 
ንምፍላጥ ዝለዓለ ኣበርክቶ ከምዘበርክቱ ብምግላፅ፤ ኢሬቻ 
ንምኽባር ንዝመፁ ኣጋይሽ ሆቴላት ጥሙራት ምግቢ፣ 
መደቀስን ዝጉብነዩ ቦታታትን ንምድላው እናሰርሑ 
ምዃኖም ኣመላኺቶም።

እቲ ቢሮ ቱሪስትታት ግቡእ ግልጋሎት ንክረኽቡ 
ንግልጋሎት ወሃብቲ ትካላት ድጋፍን ክትትልን ናይ ምግባር 
ስራሕ ከምዝሰርሕ ሓቢሮም፤ እቲ ምምሕዳር ከተማ 
ኣብ ሰላምን ፀጥታን፣ እሴት እቲ በዓል ኣብ ምፍላጥን 
ግንዛበ ኣብ ምጭባጥን ካብ ላዕሊ ክሳብ ታሕቲ ብዘለዉ 
ኣወዳድባታት ኣቢሉ ብርክት ዝበሉ ስራሕቲ እናተሰርሑ 
ምዃኖም ወሲኾም ተዛሪቦም።

መናእሰይ ናይ ኣዲስ ኣበባ ኣብ ውሽጢ ሓፂር እዋን 
ናይ ምልማዕ ውፅኢት ሪኦምን ተገንዚቦምን ኣብ ዝመፅእሉ 
ከባቢ ተግባራዊ ንኽገብሩ ኣብታ ከተማ ዑደት  ንኽገብሩ 
ምቹው ኩነታት ንምፍጣር እናተሰርሐ ምዃኑ ኣልዒሎም፤ 

ንተሳተፍቲ እቲ በዓል ባህላዊ ኽዳውንትን መጋየፅታትን 
ብምርኣይን ብምሻጥን ከምኡ ‘ውን ነታ ከተማ ብምጉብናይ 
ኹሉ ክረባረብ ይግባእ ኢሎም።

በዓል ኢሬቻ እንትኽበር ነባራይ እታ ከተማ ብስምዒት 
በዓል ዋናነት ነቲ በዓል ብሓባር ንከኽብር፣ ኣጋይሽ 
ብኣግባቡ ንክቕበልን ምስሊ እታ ከተማ ልዕል ዘብል ስራሕ 
ንክሰርሕን ፀዊዖም።

ብኻልእ ወገን ኣብ በጀት ዓመት 2017 ዓ.ም ኣብታ 
ርእሰ ከተማ ሓደ ሚሊዮን ዝኾኑ ቱሪስታት ወፃኢ ሃገር 
ንምቕባል ተተሊሙ እናተሰርሐ ምዃኑ ገሊፆም። 

ብተወሳኺ ሚኒስቴር ባህልን ስፖርትን እሴታት እሬቻ 
ብዝምልከት ኣብ ማሕበራዊ ገፁ ከምዝገለፆ፣ ኢሬቻ 
ንፈጣሪ (ዋቃ) ፀሎት፣ ምስጋናን መስዋዕትን ዝቀርበሉ 
ተግባራዊ መግለፂ ስነ-ስርዓት ከምዝኾነ ምሁራት ታሪኽን 
ዓበይቲ ወለድን ‘ዩ፡፡

ናይዚ በዓል ብዓይነት ተሳትፎኡ ናይ ውልቀን ናይ 
ጉጅለን ኮይኑ ዓለምኡ ፀሎትን ምስጋናን፣ ማኽበሪ ቦትኡ 
ድማ ኣብ ጎቦታትን ደንደስ ማያዊ ኣካላት(የመልካ) ብዝብል 
ክኽፈል ዝኽእል ከምዝኾነ ገሊፁ፡፡

በዓል ኢሬቻ ምስ ስርዓት ገዳ ጥቡቅ ርክብ ዘለዎ ኮይኑ 
ብማሕበረሰብ  ኦሮሞ ንዘመናት እናተኸበረ  ምፅንሑ ‘ውን  
ሙሁራትታሪኽ ይገለፁ።

መኣርግ ገ/ሄር

ኣዲስ ኣበባ፣ ኣብ ክልል ትግራይ ኣብ ወረዳ ታሕታይ 
ማይጨው ዘሎ ተሓራሲ መሬት እቲ ዝበዝሕ ብዘራእቲ ከም 
ዝተሸፈነን ኣብ ፅቡቕ ኩነታት ከምዝርከብ  ቤት ፅሕፈት 
ዘፈር ቁጠባ ከይዲ ስራሕ ልምዓት ዝራእትን ሆልቲ ካልቸር 
እቲ ወረዳ ገሊፁ፡፡ 

ናይቲ ወረዳ ጠቕላላ ስፍሓት መሬት 33ሽሕን183.66 
ሄክታር ከምዝኾነን ካብዚ እቲ 11ሺሕን 203 ሄክታር ተሓራሲ 
መሬት ከምዝኾን 96 ሚእታዊ ብዘራእቲ ከምዝተሸፈነ እቲ 
ቤት ፅሕፈት ገሊፁ፡፡

ኣብቲ ቤት ፅሕፈት መተሓባበሪ ኣይተ ሽሻይ ገ/ሄር 
ከምዝገለፅዎ፣ እቲ 11ሺሕ203 ሄክታር መሬት ብዝራእቲ 
ክሽፈን ብትልሚ ዝተትሓዘ እንትኸውን ካብዚ እቲ 
10ሺሕ738.25 ማለት 96 ሚእታዊ ብዝራእቲ ተሸፊኑ ‘ዩ 
ኢሎም።

ክኢላ ሕርሻ ኣይተ ካሕሳይ ገ/ዋህድ ብግዲኦም ካብዚ 
ብዝራእቲ ዝተሸፈነ ስፍሓት መሬት እቲ 2002.5  ማለት 
እውን 18.6 ሚእታዊ ሄክታር መሬት ሓረስታይ ባህላዊ 
ድኹዒ  ከም ቶፕ 21፣ድኹዒ እንስሳ፣ኮምፖስትን ቨርሚ 
ኮምፖስትን ተጠቒሙ ዝዘርኦ ከምዝኾነን እዚ ባህላዊ 
ድኹዒ ካብቲ ዘመናዊ ድኹዒ ወይ መዳበርያ ክበልፅ እንበር 
ከምዘይንእስ ብምግላፅ፣  ብፍላይ ድማ ልሙዕነት መሬት 
ኣብ ምውሳኽን ምህርቲ ኣብ ምስሳንን ዓብይ ግደ ከምዘለዎ 
ወሲኾሞ ሓቢሮም።

ኣብቲ ወረዳ ልሙዕነት ሓመድ ንምምሕያሽን ምህርቲ 
ንምዕፃፍን ሓረስቶት  ፀጋታት ከባቢ ክጥቀሙ ሰብ ሞያ 
ሕርሻ ብዝሃብዎ ደገፍን ስልጠናን መሰረት ተግባራዊ ካብ 
ዝገበሩ ሓረስቶት ወ/ሮ ጉዐይ ተወለ ሓንቲ እንትኾና ፣ቶፕ 
21ን ቨርሚ ኮምፖስትን ኮምፖስትን ተጠቒመን ጣፍ፣ድኹዒ 
እንስሳ ውሱን ዳፕን ተጠቒመን ድማ ዒልቦ፣ስርናይ ዝዘርኣ 
ምዃነንን ብዝራእተን ድማ ኣዝየን ሕጉስቲ ከምዝኾናን ዋጋ 
ፃዕረን ከምዝረኽባ ተስፋ ከምዘለወን ገሊፀን።

ከም ሓበሬታ ቢሮ ኮሙኒኬሽን ክልል ትግራይ፣ ሰብ 
ሞያ ሕርሻ ዝሃብዎ ድጋፍን ስልጠናን ተግባራዊ ካብ ዝገበሩ 
ብተወሳኺ ወ/ሮ ኣሰፉ ታደሰ  ምስ ባዓል ቤተንን ደቀንን 
ተሓጋጊዘን ኮምፖስት ኣዳልየን ግራተን ኣለሳሊሰን ምሸላ 
ዝዘርኣ እንትኾና ምንም ዓይነት ወፃኢ ከይገበራ ኣብ ግራተን 
ሽሻይ እናራኣያ ከምዝኾና ቀውዒ ኣትዩ ምሸልአን ክሓፍሳ 
ብደስታ ይፅበያ ከምዘለዋ ተዛሪበን።

ዝራእቲ ታሕታይ ማይጨው 
ኣብ ፅቡቕ ኩነታት 

ከምዝርከብ ተገሊፁ

ስፖርት

ብቤት ሕትመት ብርሃንን ሰላምን ተሓቲሙ

መሰረት ገብረዮሃንስ

ፕሪሚየር ሊግ ኢትዮጵያ ናይዚ ዓመት ውድድር ካብ 
ዝጅምር ሳልሳይ ሰሙን ዘቑፀረ እንትኾን፤ ክለባት ኣብ 
ከተማ ድሬዳዋ ተኣኪቦም ውድድር እናካየዱ ይርከቡ። 
ኣርባዕተ ዓመት ካብቲ ሊግ ሪሒቖም ዝፀንሑ ክለባት ክልል 
ትግራይ ኣብ ዝተመለስሉ ዓመት ፅቡቕ ኣጀማምራ እናርኣዩ 
ይርከቡ። 

ብ19ክለባት ከምዝካየድ ትልሚ ተታሒዙ ከምዝጀመረ 
ዝዝከር ‘ዩ። ብምኽንያት ዝነበረ ኹናት  ካብ ኹሉ 
ውድድራት ርሒቖም ዝተመለሱ ክለባት ትግራይ ሰለስተ 
ክለባት ብፕሪሚየር ሊግ ዘበረታትዕን ተስፋ ወሃብን ጅማሮ 
ኣሪኦም ‘ዮም። እቶም ክለባት ንኣርባዕተ ዓመታት ካብ 
ልምምድን ውድድርን  ርሒቖም ብምፅንሖም፤ እቲ ውድድር 
ፅዕንቶ ክበዝሖም ‘ዩ ተባሂሉ ስግኣት እንተነበረ ‘ውን 
ኣጀማምረኦም ትፅቢት ካብ ዝተገበረሉ ንላዕሊ ፅቡቕ ዝባሃል 
ኮይኑ ‘ዩ። እቶም ክለባት ኣብቲ ክልል ዝነበረ ፀገም ኣንፃር 
ኣብ ሓፂር እዋን ተወዲቦም ንውድድር ምብፀሖም ንባዕሉ 
ዝድነቕ ዝበረታታዕን ነገር ‘ዩ። ካብ እግሪ ኩዕሶ ንሓደን 
ኽልተን ኣዋርሕ ምርሓቅ እኳ ዋጋ ዘኽፍል ኣብዚ ዘመን 
ፀገማት ተፃዊሮም ናብ ውድድር ምምላስ ካልኦት ክለባት 
ክማሃርሉ ዝግባእ ዓብይ ኣብነት ‘ውን ‘ዩ። ካብ ኹሉ ንላዕሊ 
ከም ሓድሽ ተግባራዊ እናተገበረ  ዝርከብ ናይ ክለባት ፍቓድ 
ምርካብ ብምምላእ ንውድድር ምብፃሕ ንሓደ ሓደ ክለባት 
ባዕሎም ንክፍትሹ ከምዝግባእ ዘመልክት ‘ዩ። 

ንሓደ ክለብ መመዘኒ መሰረታዊ ዝባሃሉ ኣገደድቲ 
መመዘኒ ኣማሊኦም ምዝገባ ክለብ  ወዲኦም ናብ ዓብይ 
ውድድር ምምላስ ተወሳኺ ጉልበት ከምዝኾን እዚኦም 

ክለባት መርኣያ ‘ዮም። ኣብዝሓ ናይቲ ሊግ ክለባት ናብ 
ክለብ መመዘኒ ሒዞም ብዘይምርካቦም ከም ክለብ ክዋፅእዎ 
ዝግባእ ሓላፍነት ከይወሰዱ ብምትራፎም መዘራረቢ ክሳብ 
ምዃን በፂሖም ‘ዮም። ፈተና ዘይሳዓሮም እቶም ክለባት 
ኣድላይ ሰብ ሓይሊን ናይ ቢሮ ኣወዳድባ  ኣማሊኦም ናብ 
ሊግ ተመሊሶም ‘ዮም። 

መቐለ 70እንደርታ፣ ወልዋሎ ዓዲግራት ዩኒቨርሲቱ  
ከምኡ ‘ውን ስሑል ሽረ ኣብ ጅማሮ ሊግ ኽልተን 
ሰለስተን ፀወታታት ፅቡቕ ተነሓናሕቲ ከምዝኾኑ ኣሪኦም 
‘ዮም። እቶም ክለባት ክሳብ ኸዚ ብዉሑዳት ፀወታታት 
ብዘመዝገብዎ ፅቡቕ ውፅኢት  ኣብ ብርኪ ሰንጠረዥ ዝሓሸ 

ቦታ ምድሓዝ  ክኢሎም ‘ዮም። መቐለ 70 እንደርታን ስሑል 
ሽረን ጠንካራ ተፎኻኸርቲ ኾይኖም ዝተመለሱ እንትኾን 
ምስ ዓበይቲ ክለባት ሊግ ኣብ ዝገበርዎ ፀወታ ነጥብታት 
እናኣከቡ ይርከቡ። 

ኣብቲ ሊግ መኽፈቲ መርሃግብሪ ሃድያ ሆሳእና 
መቐለ ሰብዓ እንደርታ በቲ ፀወታ እንትሰዓሩ ‘ውን ፅቡቕ 
ምንቅስቃስ ገይሮም ነይሮም ‘ዮም። ንዓመታት ካብ 
ውድድር ርሒቖም ከም ዝፀንሑ ሓደ ንዜሮ ብዝኾነ ፀቢብ 
ውፅኢት ‘ዮም ዝተሰዓሩ። ብኻልኣይ ሰሙን መርሃ ግብሪ 
ካብ ፕሪሚየርሊግ ጠንካራ ክለባት ሓደ ዝኾነ ፋሲል ከነማ  
ተመጣጣኒ ንሕንሕ ብምግባር ነጥቢ ተኻፊሎም ወፂኦም 

‘ዮም። ካብ ፀወታ ናብ ፀወታ እናጠንከሩ ዝመፁ መቐለ 
70እንደርታ ኣብ ሳልሳይ ሰሙን ንቕዱስ ጊዮርጊስ 1ን0 
ምስዓሮም ድማ ካሊእ ዘይተፀበየ ውፅኢት ‘ዩ ነይሩ። 

ብተመሳሳሊ ስሑል ሽረ ድሕሪ ዓመታት ናብ ውድድር 
ዝተመለሰሉ ዓመት ጠንካራ ተፎኻኻሪ ብምዃን ብፅቡቕ 
ውፅኢት ክጅምር ክኢሉ ‘ዩ። ኽልተ ፀወታታት ብምክያድ 
ኣርባዕተ ንጥብታት ካብ ዝእክቡ ክለባት ረድፊ ይርከብ። 
ኣብ መጀመርያ ሰሙን ፀዋታ ኣዳማ ክተማ ሰለስተ ንኽልተ 
ብምስዓር ብዓወት ውፅኢት ጀሚሩ ‘ዩ። ካልኣይ ሰሙን 
ፀወታ ሃዋሳ ከነማ ሓደ ንሓደ ብምፍልላይ ኣብ ፅቡቕ ዓቕሚ 
ከምዘሎ ኣረጋጊፁ ‘ዩ። ካብ ሰለስቲኦም ክሳብ ኸዚ ዓወት 
ዘይቀነዖ ወልዋሎ ዓዲግራት ዩኒቨርሲቲ እንተኾነ ‘ውን 
ኣብ ሜዳ ግና ፅቡቕ ምንቅስቃስ ኣካይዱ ‘ዩ። ብ18ክለባት 
ውድድር ተኻይዱ ኣብ ዓመት መጨረሻ ናይቲ ፀወታ 
ተዓዋታይ ዝፍለየሉ 2017ዓ.ም ፕሪሚየር ኢትዮጵያ መን 
ፅዋዕ ይወስድ ዝብል ከምኡ ድማ ካብቲ ሊግ ኣየኖኦም 
ክለባት ይወርዱ ዝብል ትፅቢት እናተገበረሉ ‘ዩ። 

ኣብ ካልኣይ ሰሙን ፀወታ ፕሪሚየር ሊግ ኢትዮጵያ 
ጋንታታት ስሑል ሽረን ሃዋሳ ከተማ ሓደ ማዕረ ተፈላሊየን።

ስሑል ሽረ ፋሲል ኣስማማው ኣብ መበል 48 ደቒቕ 
ብዘመዝገባ ሸቶ እናመርሐት ትፅናሕ እምበር÷ ተፃዋታይ 
ጋንታ ስሑል ሽረ መሓመድ ሱሌይማን ኣብ መበል 93 ደቒቕ 
ኣብ ናይ ባዕሉ መረብ ብዘመዝገባ ሸቶ ሃዋሳ ከተማ ነጥቢ 
ክትማቐል ክኢላ፡፡

መርሃ ግብሪ ካልኣይ ሰሙን እቲ ሊግ እንትቕፅል÷ ጋንታ 
ቅዱስ ጊዮርጊስ ምስ ወልዋሎ ዓዲግራት ዩኒቨርሲቲ ሰዓት 
10፤ ከምኡ እውን ባሕር ዳር ከተማ ምስ ኣዳማ ከተማ ምሸት 
ሰዓት 1 ክራኸባ ኢየን።

ንክለባት ትግራይ ተስፋ ዝሃበ ኣጀማምራ ፕሪሚየር ሊግ 

